
Sopelako Aitxu! euskara- 
taldeak agur esan du, 
hamar urteko ibilbide 
oparoa bete ostean.  22-23

Sorginen Alabak talde 
feminista sortu dute Plentzian, 
udan jazotako eraso matxistei 
aurre egin guran.  8

Erandioko Berbalagun 
egitasmoa martxan dago. 
Euskara praktikatu gura 
dutenek daborduko izena 
eman dezakete bertan.  ▸5

Errigora ekimeneko 
otzarak eskatzeko epea 
zabalik dago; aurten, 
berritasun legez, saski bi 
eskainiko dituzte.      ▸10

Bizkaiko bertsolariek 
Leioan jokatuko dute 
Txapelketako hurrengo 
kanporaketa, zapatuan, 
Kultur Leioan.        ▸11

HURRENGO 
HIRUKA

ASTEKARIA BARIKUAN, 
AZAROAREN 4an, 
PLAZARATUKO DA.

ADI!

74. zenbakia
2016ko 
urriaren 27tik 
azaroaren 3ra arte

Praktika Garaikideen Aretoa Areetako Xake Plazan egongo da 
azaroaren 4a eta 6a bitartean, goizeko 11:00etatik gauera arte.       11

Getxoarte Aretoa, prest
KULTURA  URIBE KOsTA

«Ez nuen 
inondik inora  
espero Euskadi 
Saria jasotzea»
Mitxelko Uranga Alvarez idazle berangoztarrak 
Euskarazko Saiakerako Euskadi Saria irabazi du  
Tartaroa. Mina,  boterea eta egia liburua dela-eta. 
16-17



Herriak
Getxo

Andra Mari auzoko Benta 
eraikinari erabilera emate-
ko proposamenak jaso eta 
erabakitzeko «BentaraNoa» 

prozesua martxan ipini du Udalak. 
Aipatutako eraikina ez da ezertarako 
erabiltzen gaur egun; hori dela-eta, 
auzoko eragile eta norbanakoen iri-
tziak batuko dituzte urtarrilera arte. 
Hala, jasotako informazioa abiapuntu-
tzat hartuta, Benta eraikinari erabilera 
berri bat emateko proposamena egin-
go du Udalak, «Getxoren gaur egun-
go eta etorkizuneko errealitateagaz 
bat etorriko dena», azaldu dutenez. 
Ospakizunetarako, aisialdiaz gozatze-
ko eta erabakiak hartzeko lekua izan 
da Benta, tradizioz, Auzoko bizilagu-
nentzat. Komunikazio, Partaidetza 
eta Gardentasuneko zinegotzi Amaia 
Agirrek aipatu duenez, «gaur arte bi-
zirik iraun duen baliabidea da, aipa-

tutako eginkizun biak bete dituena; 
halere, orain bere etorkizunaz berri-
ro pentsat beharrean gaude, Getxoko 
Andra Mari auzoan azken hamarka-
detan gertatutako aldaketak hala es-
tutzen baikaitu, neurri handi batean». 
Elkarrizketa kolektiborako ariketa bul-
tzatu gura du Udalak, egitasmo ho-
rren bitartez. Hala, udalerriko bizila-
gunak, lekuaren historiari lotutakoak, 
elkarteak, gizarte- zein enpresa-eragi-
leak eta abarrak gonbidatu ditu Uda-
lak, jakintza partekatu dezaten, aurrez 
aurre edo Internet bidez. Topaketa eta 
elkarrizketa horiek antolatuko dituz-
te hilabete honetan hasi 2017ko urta-
rrilera bitartean. Bilera horiek guztiek 
arrasto zabala eta gardena utziko dute, 
webgunean zein sare sozialetan, elka-
rrizketak jarraipena izan dezan horre-
tarako berariaz sortutako eremu digi-
talean. Ekimenean parte hartu gura 
dutenek horretarako aukera izango 
dute posta elektronikoz, edo sare so-
zialetan #BentaraNoa traola erabiliz. 

info+: www.getxo.eus / bentaranoa@getxo.eus

Andra Mariko Bentari erabilera 
emateko prozesua abian da
«BentaraNoa» ekimena martxan ipini du Getxoko Udalak. Horregaz, proposamenak 
batu gura ditu, Benta eraikinari zer-zelako erabilera eman erabakitzeko.

Gobelak Kaltetutako Auzokideen 
Elkarteak salatu duenez, «Al-
gortako Iturribarri ingurua urba-

nizatzeko lanak egiten dabilen BYCAM 
enpresak baimendu bako betelanak 
egin ditu». Gainera, «lanok Lehendabi-
ziko Fluxudun Gunean egiten ari dira, 
eta halako guneetan betetzeak egitea 
ez da legezkoa», deitoratu dute. Jakina-
razi dutenez, gune horiek URA Uraren 
Euskal Agentziak egindako A.R.P.S.I. 

mapetan mugatuta daude. Hori dela-e-
ta, auzokideen elkarteak salaketa ipini 
eta betetze lan horiek «urgenteki» gel-
diaraztea eskatu diote Udalari. Gogo-
ratu dutenez, gune horretan uriolak 
jazo dira; horrela segituz gero, uraldiak 
errepikatzeko arriskua dagoela ere sa-
latu dute: «edo politika urbanistikoa 
gelditzen dugu, edo arriskuan jarrai-
tuko dugu». Udalak ez du erantzunik 
eman salaketa horren harira. 

«Arrisku-guneetan betelanak» 
egin dituztela salatu dute

Lehendabiziko Fluxudun Gunea da inguru hori. 

Proposamenak urtarrilera arte bidal daitezke. 

Getxo

Urtero legez, Unesco Etxeak 
martxan ipini du Eman mi-
nutu bateko babesa izeneko 
ikus-entzunezkoen lehiake-

ta. Nazioarteko ekimen horretarako, 
Getxoko Udalaren laguntza izan du, 
besteak beste. Aurtengoa, babes es-
kubidearen gainekoa izango da. Hala, 
aske ibiltzeko, bizi-lekua aukeratzeko 
eta jazarpenik jasanez gero, edozein 
herrialdetan babesa bilatzeko eskubi-
deari buruzko film laburrak aurkez-
tu behar izango dituzte parte-hartzai-
leek. Lan horiek minutu bateko iraun 
beharko dute, eta edozein hizkuntza-
tan aurkeztu ahal izango da. Grabazio-
lanetarako edozein gailu erabili ahal 
izango da, berbarako telefono mugi-
korrak edo sakelako telefonoak, table-
tak, webcamak, argazki-kamerak zein 

bideo-kamera digitalak. Lehiaketaren 
zazpigarren edizioa izango da aurten-
goa, eta horretan parte hartu gura du-
tenek datorren urteko otsailaren 1era 
arte bidali ahal izango dituzte euren 
lanak. Interesa dutenek lehiaketaren 
baldintzak edo oinarriak ezagutzeko 
webgunera jo dezakete. 

Lehiaketaren helburua da erres-
petuan oinarritzen den eta giza esku-
bideak defendatzen dituen jendartea 

lortzen laguntzea, arreta berezia es-
kainiz pertsona guztiok aske ibiltzeko 
eta asiloa lortzeko eskubidea defenda-
tuko duen jendarte kritiko eta solida-
rio bat eraikitzeko. Epaimahaia zazpi 
adituk osatuko dute, eta parte-hartzen 
duten lanik onenen artean lau sari ba-
natuko dituzte, guztira. 

info+: www.dame1minutode.org
www.dame1minutode.wordpress.com

www.unescoetxea.org

Babeserako eskubidea, 
minutu bateko bideoan
Unesco Etxeak Eman 
minutu bateko babesa 
izeneko ikus-entzunezkoen 
lehiaketa antolatu du.

Lanak otsailaren 1era arte aurkeztu ahal izango dira. © IKASBIDE IKASTETTXEA

Den-dena dago prest Indabadaren 
XVII. ediziorako. Daborduko 300 

txartel saldu dituzte eta 50 gehiago 
ipini dituzte salmentan, 10+1 euroan, 
Hator tabernan. Aurretik 8+1 euroan 
eros zitezkeen, baina astelehenetik au-
rrera prezioa 10+1 eurora igo dute, jen-
de ohitzeko asmoz ahalik eta lasterren 
txartelak erostera. Euro gehigarri hori 
bideratuko dute iaz ezarritako 600 eu-
roko isuna ordaintzeko. Hala, ohi den 
legez, 11:00etan emango diote hasiera 
jaialdiari, dianagaz. Ordubete beran-
duago, txotxa zabalduko dute San Ni-
kolas plazan eta, bertaratuko diren de-
nek dantza egiteko aukera izango dute 
13:00etan. Gerrialdea astindu gura ez 
dutenek, ostera, herri-azokaz gozatu 
ahal izango dute. Ondoren, 14:00etan, 
herri-bazkaria hasiko dute, menua: 
produktu ekologikoez egindako entsa-
lada eta indabak. Horren ostean, iaz 
hain arrakastatsua izan zen bingo mu-
sikatua egingo dute, eta 20:00-20:30ak 
aldera abiatuko dute poteoa, herriko 
hainbat gaztek osatutako elektrotxa-
ranga-talde berriaren doinura. 

Indabadan 300 lagun 
izango dira gutxienez, 
San Nikolas plazan

Hedabideetan oso oihar-
tzun eskasa izan duen 
iritzi interesgarri bat ira-
kurri nuen eta hona eka-

rri nahi izan dut. Iritziaren egilea 
BBC News-eko Hezkuntza korres-
pontsala da, Sean Coughian, eta 
idaztiaren izenburua «Euskaldu-
nek beren burua berreraiki dute 
hezkuntzaren indarraz». Perio-
dista honek dituen datuen arabe-
ra Eusko Jaurlaritzak oso inber-
tsio handia ezarri du hezkuntzan 
eta Europan Danimarkak eta 
Austriak bakarrik dituzte ikas-
le bakoitzeko gastu handiagoak 
Euskadiko Autonomi Erkidegoak 
baino. Honen ondorioz, beti ka-
zetariaren arabera, populazioa-
ren ia %48k graduko titulua 
edo balio berekoa du, portzenta-
je hau Finlandia eta Norvegian 
ematen diren zenbakien parekoa 
izanik. Eta niretzat datu harriga-
rriagoa den beste hau: ikerketan 
eta garapenean lanean ari di-
ren pertsona-kopuruei dagokie-
nez, gure erkidegokoa Europako 
lehen postuan dago, Finlandia 
eta Danimarkarekin parekatuta. 
Egoera hauek eta beste batzuek 
ikusita, Coughian-ek dio hezkun-
tza arloan gure Erkidegoak Es-
kandinaviakoa dela ematen due-
la eta ez Europa hegoaldekoa.

Jakina, euskara eta bera au-
rrera ateratzeko eta normaltzeko 
egin den ahalegina ere azpima-
rratzen da artikuluan. Eta eskola 
kontzertatuen presentziak, esko-
la publikoarekin batera eta neurri 
berdintsuetan, Euskadin dagoen 
enpresa-izpiritu edo ekimen-izpi-
ritu adierazlea da bere ustez.

Herrialde hau Europako lu-
rralde aberatsenetakoa dela, 
bere gainean Luxenburgo eta 
Austria baino beste inor ez baita-
go Europan.

Amaitzeko Andreas Schleider 
OCDEko hezkuntza zuzendaria-
ren hitz hauek dakartza: «Euskal 
Herria hezkuntzako inbertitzaile 
handia da eta egitasmoaren zati 
bat euskal hizkuntzaren sustape-
nean egin da». 

BBCk gure 
Erkidegoko 
hezkuntzaz

IñAKI 
ZARRAOA ZABALA
Getxoko alkate ohia

Txoritokitik



2016ko urriak 27 | azaroak 34  

Getxo

Imanol Landa alkateak jakinarazi 
du ez duela errekurrituko Algorta-
ko Txikia plazaren izenaren gaineko 

sententzia. EAEko Auzitegi Nagusiak 
plazari izena aldatzeko agintzen duen 
epaia eman du, horren izenaren alda-
keta bultzatuko du, alkateak adierazi 
duenez. Hala, 1980ko maiatzaren 17an 
hartutako akordioa baliogabetuta gel-
dituko da; horretan, Udalbatzak onartu 
zuen aipatutako plazari Txikia deitzea, 
lehenago Viviendas de Vizcaya (jen-
dearentzat, Las Uves) izenagaz ezagu-
na zena. Alkateak azaldu duenez, izen 
berria inguruko toponimoren bategaz 
lotutakoa edo emakume batena izango 

da. PPk positiboki baloratu du ez erre-
kurritzeko erabakia, baina deitoratu du 
plazaren izen-aldaketa epai horren on-
dorioz gertatu izana. Bestalde, plazaren 
izena defendatzeko eskatu dio alkatea-

ri EH Bilduk, «frankismoaren biktimen 
duintasuna defendatzeko bidea eta au-
kerak badaude, baita Udalak modu de-
mokratikoan plaza izendatzeko hartu 
zuen erabakiari eusteko ere». 

Txikia plazaren izena aldatuko 
duela iragarri du alkateak
EAEko Auzitegi 
Nagusiaren sententzia 
ez duela errekurrituko 
jakinarazi du Udalak.

Polizia espainolak hil zuen Txikia ETAkidearen omenez ipini zioten izena plazari.

Gorrondatxe hondartza eta Ga-
lea lurmuturraren artean dau-
den kostako txilardien ekosiste-

ma hobetu eta babesteko plan pilotua 
martxan ipiniko du Udalak, udagoie-
nean. Pertsonen eraginagatik eta hi-
gadura-prozesuengatik oso hondatu-
ta dagoen ekosistema da, eta Europan 
lehentasuna da halakoak jagotea eta 
berreskuratzea. Kostaldeko txilardia-
ren balioa nabarmentzeko eta berres-
kuratzeko egitasmo horrek eremu bi ix-
tea aurreikusten du, behin-behinean; 
pertsonen joan-etorriaren eraginez 
ekosistema hori hondatzen dabilela-
ko inguru horietan. Azkorriko aparka-
lekuaren ondoan dagoen gunean zein 

Alpenarri puntaren inguruan, Tunel 
Bokako senadiaren alboan, bietan, es-
klusio-eremu bana mugarrituko dute, 
higatutako guneak indartzeko: txilar 
landareak (Erica vagans) landatuko 
dituzte, landarediak alor horiek modu 
naturalean birkoloniza ditzan. Hesien 
eta ingurumen-efektuen jarraipena 
ekarriko du horrek. «Proiektua iragan 
maiatzean abiatu genuen bolunta-
rioentzako ingurumen-jardunaldi ba-
tekin, eta haren helburua kontserba-
zioa eta partaidetza soziala bateratzea 
da, proposatutako helburuak ahalik 
eta modu onenean lortzeko ezinbeste-
ko faktorea baita», aipatu du José Luis 
Landa Ingurumen zinegotziak. 

Galea-Azkorriko ekosistema 
berreskuratu gura du Udalak

Joan den urteko urriaren 10ean, Al-
gortatik Hanka «indar okupatzai-

leen kontrako» mugimenduak Alde 
Hemendik Eguna antolatu zuen, urria-
ren 12an ospatzen diren Hispanitatea-
ren Eguna eta Guardia Zibilaren egu-
na salatzeko asmoz. Urtebete igaro da 
ordutik, eta egun horren harira ehuna 
euroko isunak ordaintzea ezarri diete 
Algortako 10 bat gazteri, Guardia Zi-
bilaren kontrako oihuak egin zituzte-
la egotzita. Horietako askok zigorraren 
kontrako hainbat helegite aurkeztu di-
tuzte, eta guztietan erantzun bera jaso 
dute. Hala ere, behar izatekotan epai-
ketara helduko direla ohartarazi dute, 
«egoera guztia salatzeko». 

Epaiketara heltzeko 
prest daudela 
ohartarazi dute

Udal Araudi Organikoa (UAO) be-
rrizteko sortu zen lan-taldean 

parte-hartzeari uztea erabaki dute EH 
Bildu eta GUK Getxo taldeek. Koali-
zio abertzaleak azaldu duenez, «bile-
ra horietatik ateratako ondorioa argia 
da: EAJk ez du sekula adostasunik 
bilatu herritarren parte-hartze errea-
la ahalbidetzeko». Bere aldetik, UAO 
lan-taldean proposamenak barnera-
tzeko dauden zailtasunak azaleratu 
ditu GUKek; gainera, uste du «jarrera 
hertsi horren ondorio zuzena dela he-
rritarren partaidetza errealari ateak ix-
tea». Talde politiko biek nabarmendu 
dute lanak hasi zirenetik «adostasuna-
ri bide emateko borondatea izan dute-
la, baina denbora joan ahala, egiaz-
tatu dutela hori ez zela EAJren asmoa 
eta bere partaidetza eredua PPren ere-
duarengandik oso gertu dagoela». 

info +: www.hiruka.eus

UAO berritzeko  
lan-taldeari uko  
egin diote EH Bildu 
eta GUK taldeek

Marefondum elkarteko urpeka-
ri talde batek Algortako Portu 

Zaharreko inguruko itsas hondoa gar-
bitu du. Ekintza horren helburua izan 
da ikasleak zein jendea sentsibiliza-
tzea pertsonen jarduerek kostaldean 
dituzten ondorioen inguruan. Modu 
berean, ekintza horren bitartez, jendea 
hezi eta arduratu gura izan dute itsa-
sertzaren aberastasunaz eta hauskor-
tasunaz, hondakinen jatorriaz (%80 
bat kontinentean sortua) eta haien 
iraupenaz, eta ekologiari lotutako hi-
ritarren jokabideaz. Horrez gainera, 
hondakinek kostaldeetan duten eragi-
na zein den erakutsi gura izan dute bai 
kualitatiboki zein kuantitatiboki. 

Itsasertzeko hondoa 
garbitu dute,  
Portu Zaharrean

Global Energy System (GES) nazio-
 arteko enpresak Enekurin duen 

lantegiko Lan Batzordeak gardenta-
suna eta soldatak bermatzeko eskatu 
ditu, enpresaren salmenta-prozesuan. 
Eskaera egin die 3i inbertsio-taldeari, 
GESen zuzendaritzari, balizko eroslea 
den Cristian Lay industria-taldeari eta 
Eusko Jaurlaritzari. Eguzki- eta haize-
parkeak eraiki eta mantentzen dituen 
enpresak uztailean iragarri zuen en-
plegu-erregulazio txosten bat. Horren 
arabera, Enekuriko egoitza sozialean 
200 beharginetatik 96 langilek lana 
galduko lukete. Estatu-mailan ere bes-
te 531 langile kaleratuko lituzkete. 

Gardentasuna eskatu 
du GES Enekuriko 
Lan Batzordeak

Erandio

Ikasturte berriagaz batera, Eran-
dioko Berbalagun egitasmoa mar-
txan dago, Berbots euskaltzaleen 
topaguneak antolatuta. Leire Her-

nandez dinamizatzaileak gogora eka-
rri duenez, «astean behin, ordubetez, 
euskara egunerokotasunean prakti-
katzeko aukera» ematen du proiektu 
honek. Hala, interesdunek «Erandio-
ko edozein auzotan euskara praktika-
tu ahal dute», Berbalagun egitasmoan 
parte hartuz. Horren funtsa da «euska-
raz hitz egiteko ohitura duten pertso-

nak ohiturarik ez dutenakaz elkartzea. 
Edozeinek parte har dezake: euskaldun 
zaharrek, euskaltegietako ikasle ohiek, 
irakasleek...», Hernandezek azaldu 
duenez. Modu horretan, ikasitako eus-
kara, norberaren «inguruan praktikan 
ipintzeko aukera» eskaintzen diete par-
te-hartzaileei, «euskaldunak ezagu-
tzeko eta euskaldun sarea» nork bere 
auzoan osatzeko aukera emanez. Da-
borduko izena eman daiteke. 

 
izen-ematea: 667 995 716 (tel. edo whatsappa)

/ berbalagunerandio@gmail.com 

Berbalagunak, 
mihia astintzera

Ikasturte osoan egongo da zabalik izen-ematea.

Erandiobus-zerbitzuak ibilbide 
eta ordutegi bereziak eskaini-
ko ditu datorren martitzenean, 

azaroaren 1ean, Domu Santuagaz bat 
eginez. Egun horretan, ohitura da kan-
posantuetara joan eta hildakoak akor-
duan izan eta horiei gorazarre egitea. 
Zeregin hori errazteko zerbitzu berezia 
eskainiko du Erandiobusak, hain zu-
zen ere. Erandioko Udalak jakinarazi 
duenez, goizeko 09:00etatik 14:00eta-
ra, orduero autobusa irtengo da As-
trabuduko Iturribengoa zeharbidetik 
San Agustin hilerriraino, Altzagako 
Legazpi kaleko geralekutik pasatuz. 
Itzultzeko bidaiak ere orduero izango 

dira, 09:30etik 14:30era. Gero eta jende 
gutxiago badoa ere, oraindino milaka 
dira azaroaren 1ean hilerrietara hurre-
ratzen diren uribekostarrak. 

Hilerrirako zerbitzu berezia 
ipiniko du Erandiobusak

© ERANDIOKO UDALA

Zapatu honetan, hilak 29, Murueta 
ontziolen instalazioak ezagutzeko 

aukera egongo da. Ekimena Erandioko 
Udalak eta Murueta enpresak antola-
tu dute, Ondarearen Europako Jardu-
naldien barruan. Bisita gidatua gaz-
telaniaz izango da, goizeko 11:30ean 
udaletxetik abiatuta. Muruetan Eran-
dioko ontzigintzaren historiaz jabetu 

ahal izango dira bertaratuko direnak. 
Celaya edo Ruíz de Velasco Erandioko 
ontziola zaharretatik irten ziren esko-
la-ontzi batzuen nondik norakoak eta 
zelan eraiki ziren azalduko dituzte. 
Guayas, Cuathemoc eta Simón Bolivar 
ontziak, adibidez, Ekuador, Mexiko 
eta Venezuelara bidali zituzten. 

izen-ematea: 944 890 140

Ontzigintza ezagutzeko 
txangoa egingo dute zapatuan

Emozioen kudeaketa positiboa 
landuko dute, azarotik aurrera

Leioa

Herritarren partaidetza aztergai 
Udal-gaietan herritarrek zela-

ko parte-hartzea daukaten 
jakiteko azterlana egin berri 
dute agintari leioaztarrek. 

Batetik, 16 politikari edo udal-teknika-
ri elkarrizketatu dituzte, eta Leioako 13 
elkarte «esanguratsuenetako» ordez-
kariak ere bai. Horrez gainera, inkes-
tak egin dituzte; 658 herritarrei egin 
diete galdeketa denera, kalean zein 
Internet bidez. 

Azterlanaren arabera, galdetutako 
politikari, udal-teknikari, elkarteetako 
arduradun eta herritarren %95ak bai-
no gehiagok uste du bizilagunek udal-
gaietan parte hartzea «beharrezkoa 
edo guztiz beharrezkoa» dela. Modu 
berean, ia bi herenek diote partaide-
tza-maila «baxua edo oso baxua» dela. 
Bestalde, Udalak aitortu duenez, «udal 
batzarraren berri» badaukate elkarriz-
ketatutako lagunek, «baina ez dituzte 
parte hartzeko dauden bestelako bi-

deak ezagutzen». Hala, parte-hartzea-
ren bide horien inguruan «informazio  
nahikoa ez» daukatela uste du horien 
erdiak. Hala ere, parte-hartze prozesu-
ren batean sartu diren gehienek «po-
sitibotzat» jotzen dute esperientzia, 
agintari leioaztarren esanetan. Gaine-
ra, galdetutako lagunen %67ak adiera-
zi ei du udal-gaietan parte hartu gura 
lukeela. Partaidetza bultzatzeko pro-
posamenak ere jaso dituzte: informa-
zio-kopurua eta gardentasun-maila 
areagotzea, galdeketak eta erreferen-
dumak egitea, eta agintariak zintzoa-
goak izatea, besteak beste. 

Galdetutako leioztarrek «parte- 
hartze ikasgaiari» ipini dioten nota 5,6 
da, 10 puntutatik. 

Daborduko, Leioako Udalaren gar-
dentasun eta parte-hartzearen web-
gunean daude ikusgai azterlanaren 
emaitzak; eta laburpena ere bai. 

info+: www.leioazabalik.leioa.netPolitikari, udal-teknikari, elkarteetako ordezkari eta herritarrak elkarrizketatu dituzte; denera, 687.

Egindako azterlanaren arabera, 10 puntuetatik  
5,6ko emaitza ipini diote galdetutako leioaztarrek, 
Udalak dauzkan parte-hartzearen bide ezberdinei.

Handituz doan udalerria da 
Leioa; hori dela-eta, auzo ez-
berdinak lotzen dituzten au-

tobus-lineak berrantolatzeko azter-
keta agindu zuen Udalak. Daborduko 
emaitzak badauzkate eta gainontze-
ko alderdiei aurkeztu dizkiete, dago-
kion batzordearen bilkuran. Iban Ro-
driguez alkateordeak azaldu duenez, 
«herri-autobusak Avanzadatik ezke-
rrera dauden auzoak baino ez ditu 
hartzen»; San Bartolome, Leioandi eta 
Artatzagane bezalako auzune berrie-
tara heldu gura dute orain. Proposatu-
tako berrikuntzen arabera, noranzko 
biko ibilbide berri bat ipiniko lukete. 
Hala, oraingo norabide bakarreko li-

neari gehituta, hiru autobus martxan 
egongo lirateke uneoro; eta Pinueta 
auzora ere helduko litzateke garraioa. 
Orain, euren proposamenak aurkezte-
ko aukera edukiko dute alderdi politi-
koek, azaroaren hasierara arte. 

Auzoen arteko autobus-linea 
gehiago ipini gura ditu Udalak 

Mugi Leioako Gazteak elkarteak 
Arimen Gaua antolatu du biga-

rren aldiz, Udalagaz eta Merkatarien 
Elkarteagaz elkarlanean; astelehe-
nean, urriak 31, egingo dute, Boule-
vard eta Estartetxe kaleetan. Hala, 
goizean, umeentzako tailerrak egon-
go dira, 11:30etik aurrera. Arrastian, 
berriz, euskal dantzetan jarduteko 
aukera edukiko dute herritar denek, 
18:00etatik aurrera. Azkenik, Burrunba 
elektrotxarangak alaitutako pintxo-po-
teoak zabalduko du gaueko egitaraua, 
19:30ean. Ondoren, txokolate-jana, 
Orritz-Iskidin pertsonaia mitologikoa-
ren ikuskizuna, faroltxoak askatzea eta 
Galkerren erromeria egongo dira. 

Bizkaiko Txakolinaren Jatorrizko 
deituraren Kontseilu Arautzailea-

ren egoitzak, Mendibile Jauregiak, 
Txakolibier Jaiaren laugarren edizioa 
egingo du urriaren 29tik azaroaren 1era 
bitartean. Batetik, Alemaniako zein 
Euskal Herriko produktu gastronomi-
koak dastatzeko aukera emango du 
ospakizunak. Bestetik, erakusketak, 
dastaketak, umeentzako jolasak zein 
ikuskizunak, herri-kirolak, herri-mu-
sika eta pop-rock kontzertuak egongo 
dira Mendibilen. Aurtengo Txakolibier 
Jaia abiatzeko brindisa zapatuan egin-
go dute, 14:00etan; bertan egongo dira 
Udalaren, Aldundiaren eta Kontseilu 
Arautzailearen ordezkariak. 

Arimen Gaua egingo 
dute urriaren 31n, 
Boulevard inguruan

Txakolibier jaiaren 
laugarren edizioa 
antolatuko dute

Auto-ezagutza transformatzai-
lea, garapena eta hobekuntza 
pertsonala dira Leioako Uda-

laren Hezkuntza eta Herritarren Par-
taidetza Sailak antolatutako ikasta-
roaren ezaugarri nagusiak; azaroaren 
11tik ekainaren 17ra egingo dute, ba-
rikuetan, 18:00etatik 21:00etara, edo 
zapatuetan, 10:00etatik 13:00etara. 
Denera, 14 egun, 42 ordu, izango dira, 
euskaraz edo gaztelaniaz. Ikastaroak 

100 euroko salneurria dauka, ordain-
keta bitan egitekoa. Talde bakoitzean 
20 lagunek izena eman ahal izango 
dute. Matrikula Hezkuntza eta Herrita-
rren Partaidetza Sailean (Kultur Leioa, 
laugarren solairua) egin behar izan-
go dute interesa dutenek, 09:00etatik 
14:00etara, leku-kopurua bete arte edo 
ikastaroa hasi baino astebete lehena-
gora arte. 

info+: 946 072 576 / udalhezkuntza@leioa.net

Auzoen arteko autobusa. © LEIOAKO UDALA

Sopela

EH Bilduko zinegotzi Ander Mo-
renok Sopela.net agerkarian 
argitaratutako artikuluan adie-
razi du skate-parkearen proiek-

tua «azkenean gauzatu izana pozte-
koa» bada ere, «gauzak hobeto egin 
daitezkeela». Gogora ekarri du «skate-
parkeak zenbait aldaketa izan ditue-
la, jatorrizko egitasmoari dagokionez»: 
DownHill2 jaitsiera eta harmailak zein 
jesarleku batzuk jasotzen zituen. Mo-
renok dioenez, horiek ez egiteko «arra-
zoi teknikoak daudela argudiatu dute, 
eremuan hobeto integra dadin skate-
parkea». Kontua da skate-parkearen 
proiektua berori lekutzen den Ingesta 
ingurua berreskuratzeko egitasmoagaz 

batera sortu zela, eta bien bat egiteak 
aisialdirako esparru zabalago bat le-
karkeela. Egitasmo hori 2015ean Sope-
lako Udaleko buru zen EH Bilduren go-
bernu-taldeak aurkeztu zuen, eta, gaur 
egun, hori gauzatzeko ardura Udaleko 
EAJren gobernu-taldeak dauka. Koali-
zioaren zinegotziaren esanetan, «beste 
behin ere, atzeratuta doaz». Horrez gai-
nera, Morenoren ustez skate-parkearen 
inaugurazioa «neurri batean, lar arin» 
egin dute, «aldaketen ostean, egin du-
ten bakarra skate-parkearen bainuon-
tziak direlako; ez dute Ingestan integra-
tu, hau da, ez dute ingurua egokitu». 
Zalantza agertu du EH Bildukoak: «pa-
perontziak» ipiniko ete dituzten eta 
«atseden hartzeko lekuren bat» egongo 
ete den galdetzen du, «harmailak eta 
aulkiak proiektutik kendu ostean». Egi-
tasmoa gauzatzeko Jaurlaritzaren diru-
laguntza jaso zela, eta horrek ezarritako 
epean egingo ete duten ere duda du Mo-
renok. Gaur egungo gobernu-taldeak 
laster emango du bere iritzia. 

Skate-parkearen 
inguruan, zalantzak
Lar arin ez ete duten 
inauguratu eta Ingesta 
inguruan integratzea zein 
azken horren egokitzapena 
egingo ete den zalantzak 
agertu ditu EH Bilduk.

Atxabiribil hondartzaren goiko aldean, Ingesta inguruan dago skate-pista. 

Indaba-usaina barreiatuko da Sope-
lako kaleetan azaroko lehenengo 
aste-akabuan. Pepetxini gorazarre 

egiteko asmoz, zazpigarrenez antola-
tuko dute Putxera Eguna azaroaren 
5ean, zapatua. Goizeko 09:00etatik 
11:00etara bitartean egongo da izena 
emateko aukera, eta doakoa izango 
da. Lapikoan edo putxeran prestatu 
beharko dituzte parte-hartzaileek in-
dabak, lehiaketa egiten den lekuan 
bertan, hau da, udaletxearen aurreko 
plazan. Gainera, indaba gorriak era-
bili beharko dituzte, edo garbantzu 
zein txitxiro itxurako indaba pintoa. 
Horiei laguntzeko lau osagai beharrez-
koak izango dira, gutxienez: txorizoa, 
odolostea edo buzkantza, urdaia eta 
saiheskia; gehiago ere erabil daitezke. 

Den-denak prest egon beharko 
du 13:00etan, beranduenez; izan ere, 
12:00etatik 13:00etara bitartean aur-

keztu ahal izango dira putxerak. Egu-
raldi txarra eginez gero, antolatzai-
leek estalperen bat eskainiko dute 
lasai bazkaldu ahal izateko. Ostera, 
mahaiak, aulkiak, platerak eta aba-
rrak parte-hartzaileek eroan beharko 
dituzte. Sariei dagokienez, garaikurra, 
ikatza eta diru-saria irabaziko dituzte 
lehenengo hamarrek, eta sopelozta-
rrentzako sari bereziak egongo dira. 

Izen-ematea 09:00etatik 11:00etara izango da.

Zazpigarren Putxera Eguna, 
Pepetxinen omenez, prest!

Periplo antzerki-taldeak Por cier-
to, se llama François lan berria 

eskainiko du Kurtzio kultur etxean. 
Emanaldia bariku honetan izango da, 
urriak 28, arrastiko 08:00etan. Antzer-
ki-talde bizkaitarrak berak sortu eta 
zuzendu du obra, eta aspalditik elkar 
ikusten ez duten hiru lagunen topake-
ta da abiapuntua. Parisen bizi da eu-
retako bat, aktorea dena, eta Donos-
tiako Zinemaldira egingo duen bisita 
aitzakiatzat hartuta batuko dira lagun 
zaharrak. Sortzaileek azaldu dutenez 
«topaketek eragiten dute iragana bir-
bizitzea, orainaz berba egitea eta etor-
kizunaz pentsatzea». Ikuskizuneko sa-
rrerak 3 euroan daude salgai.  

info+: www.periploteatro.es

Por cierto, se llama 
François antzezlana, 
barikuan, Kurtzion

Udalerriko zakarrontzi biri su eman 
zieten, urri hasieran. Sopelako 

Udaltzaingoko zenbait agente eta suhil-
tzaile lekura hurreratu ziren, eta gerta-
karien egilea aurkitzeko ikerketa fasea 
abiatu zuten, lekukoen testigantzak 
jasoz. Horren atestatua Getxoko Guar-
dia Epaitegira bidali zuten. Dirudienez, 
Sopelako 48 urteko bizilagun bat iker-
tzen dabiltza, zakarrontzien ustezko 
su-emailea delakoan. Hala jakinara-
zi du Sopelako Udalak, eta udalerriko 
zenbait kaletako materia organikoa eta 
birziklatzekoa batzeko erabiltzen diren 
edukiontziak erretzea leporatzen diote. 
Zigor-kodeak urtebete eta 3 urte bitarte-
ko kartzela-zigorra aurreikusten du ha-
lako delituengatik. 

Gizon bat ikertzen 
dabiltza, edukiontziak 
erretzea leporatuta

Abenduaren 24ko iluntzerako den-
denak prest egon beharko du; ho-

rrenbestez, egin beharreko lan guztiak 
lehenago antolatzen hasteko beharra 
dago, eguna heltzean Olentzerori eta 
Mari Domingiri merezi duten harrera 
egiteko. Hala, datorren azaroaren 2an, 
eguaztena, arrastiko 07:00etan, Kur-
tzio kultur etxean ipini du lehenengo 
hitzordua Olentzeroren eta Mari Do-
mingiren Batzordeak. 

Olentzerori eta Mari 
Domingiri ondoetorria 
prestatzen hasiko dira

Plentzia

IKER RINcON MORENO 

Joan den astean, Sorginen Alabak 
talde feminista aurkeztu zuten 
Plentzian. Kideek azaldu zutenez, 
taldea azkenaldian jazotako era-

so matxistei erantzuna emateko beha-
rragatik sortu zuten. Egitura barik fun-
tzionatzen dute eta adin ezberdinetako 
emakumeek parte hartzen dute. 

Zer da Sorginen Alaba taldea?
Autodefentsa feministan saretzen da-
bilen talde feminista bat da. Udan 
egondako eraso matxistei aurre egite-
ko beharra ikusi genuen; hasiera ba-
tean lagun arteko sorrera izan zen, ize-
nik gabe, autodefentsa oinarri hartuta, 
pare bat ekintza egiteko. Hortik aurre-
ra, apurka-apurka jendea hurbiltzen 
hasi da eta taldea osatzeko eskatu zigu-
ten. Hala, jende ezberdina batzen hasi 
ginen, nora gindoazen eta zer nahi ge-
nuen jakiteko. Izena jarri diogu, baina 
oraindik ez da eraketa formal bat. 

Zeintzuk dira zuen lan-ildoak?
Hasiera batean eraso matxistei aurre 
egiteko sortu ginen, baina badakigu 
hori ez dela arazo bakarra. Gaur egungo 
gizartean emakumeok gutxiago kobra-
tzen dugu lan bera egiteagatik, etxeko 
lanak gure esku daude oraindik, erail-
keta matxistak egunero ematen dira... 
Hori dela-eta, gizartea astindu nahi 
dugu, patriarkatua errotik suntsitzeko. 
Arlo guztiei heldu nahi diegu.

Joan den astean egin zenuten aurkez-
pen ofiziala, zer harrera egin dizuete?
Bai, oso positiboa izan zen. Neska gazte 
pilo hurbildu ziren, eta horrek erakus-
ten digu garai bateko borroka feminista 
bere fruituak ematen ari dela eta kon-
tzientzia hartzen ari garela. Halere, mu-
tilen falta igarri genuen, borroka femi-
nistan mutilak ere kontzientziatu behar 
ditugula uste baitugu.

Zein da gaur egun feminismoak bizi 
duen egoera gure inguruan?

Orain arte gizartea lotan egon da, ema-
ten du eraso matxista gehiago daudela, 
baina ez da egia. Feminismoari esker 
ezagutzera eman da zer den askata-
suna; hori dela-eta, salaketa gehiago 
daude. Salatzera ausartu gara, hori ar-
gitara ematera, eta horregatik entzuten 
da gehiago, baina ez gehiago ematen 
direlako, betidanik eman baitira era-
soak. Borroka feministak bere fruituak 
eman ditu, kontzientzia hartu dugu eta 
horren beharraz jabetu gara.

Zer behar dugu parekidetasunerako?
Hezkuntzan badago zeregina. Mutilak 
eta neskak hezi behar dira, ez bakarrik 
neskak euren burua babestera. Mutilei 
emakumeak errespetatu behar dituzte-
la erakutsi behar zaie.

Noiz eta non batzen zarete?
Sorginen Alabak talde heterogeneoa 
da, adin ezberdineko emakumeak ba-
tzen gara, astelehenetan, 19:00etatik 
aurrera, Danontzat gaztetxean. 

«Patriarkatua errotik 
suntsitzera gatoz»
sorginen Alabak talde feminista udan Plentzian jazotako eraso matxistei erantzuna 
emateko sortu zen, taldeko kide Denis Rey Ormazak azaldu duenez.

Sorginen Alabak talde feministaren nondik norakoak azaltzeko Denis Rey Ormazagaz berba egin dugu.

Lutxo Egiak ekimen interes-
garri bati ekin zion 2015eko 
ekainean. Horrenbeste al-
diz han eta hemen entzu-

ten dugun euskahaldundu aditz 
berriari esanahi erreala eman 
zion, alegia, eguneroko eus-
kahalduntze hori nola egikaritu 
daitekeen erakutsi zuen.

Bizi den lekuko hizkuntza 
hegemonikoa galdu edo ahaztu 
zuen hilabetez, kasu honetan, 
gaztelania. Bilbon hilabetez gaz-
telaniaz hitz egin gabe bizi izan 
zen. Berak zioenez, euskalduna 
izatea eraikuntza kontziente bat 
delako, hautu kontziente bat, eta 
hilabetez hautu hori egin zuen.

Ideia horretan oinarrituz 
ahalduntze pertsonaletik ahal-
duntze kolektibora egin zuten 
Donostiako Egia auzoko hainbat 
herritarrek euskaraz bizi nahi du-
gulako ekimenaren bidez. Horre-
la, aste batez herritar andanak 
euskaraz bizitzeko hautua egin 
zuen, bai eta praktikara eman 
ere. Añorgan ere antzeko dina-
mikari ekin zioten. Hernanin 
euskara ari du lelopean erronka 
gisa planteatu dute hamarnaka 
herritarrek euskaraz modu inte-
gralean bizitzeko urratsa egitea. 
Agurainen, modu xumeagoan 
egin zuten, 75 orduz euskaraz bi-
ziz. Eta, azkena, Lasarte aurreko 
zapatuan hasi zuten euskararen 
maratoia: 40 egun euskaraz.

Egia esan, praktika ereduga-
rriak iruditzen zaizkit, eta etor-
kizunari begira ahalduntze indi-
bidual zein kolektiboa horrelako 
jardunetan kokatu behar ditu-
gula iruditzen zait. Boteretzen, 
dagokigun tokia hartzen eta exi-
jitzen hasi behar dugu. Lorea 
Agirrek azken Korrikaren amaie-
rako mezuan argi esan zuen: Ba-
gara nor, kontua ekitea da, ez 
gara menpeko perpausa, menpe-
ko izateari utzi, eta ahalduntzea 
da kontua. Euskaldun gisa ahal-
duntzea, herritar gisa ahaldun-
tzeko. Ekingo al diogu horrelako 
ahalduntze ariketaren bati Uribe 
Kostan? 

Aizue,  
eta Uribe Kostan  
egingo al dugu?

PAUL 
BILBAO sARRIA
Kontseiluko Idazkari Nagusia 

Sarritik Borobiara

Berangoko merkatalgune berria 
izango dena itxura hartzen doa. 
Apurka-apurka, hondeamaki-

nak bere lanak egiten dabiltza, az-
piegitura eraikitzeko. Behar horietan, 
makinek tafoniak zituen «egundoko» 
hareharri estratu bertikal bat bota du-
tela ohartarazi du Edestiaurre Arkeo-
logi Elkarteak. Horrez gainera, jakina-
razi duenez, baliteke garrantzia duten 
askotariko material arkeologiko bota 
izana hondakindegira. Hori guztia de-
la-eta, arkeologoek uste dute «ardu-
radunek ez dutela arkeologia-inpaktu 
txostenik egin aipatutako lanak aurre-
ra eramateko orduan», eta «oso larria» 

deritze horri; metro gutxira, Gobela 
ibaiaren bestaldean, Landaluze eta Ur-
txubi aztarnategiak ditugula kontutan 
hartuta», deitoratu dute. 

Garraio-bideak hobetuz
Plentzia eta Urduliz

Game of thrones telesaileko pro-
tagonistak Barrikan utzitako az-
tarnak igartzen dira oraindino 

ere. Grabaketaren hermetismoa gorde 
guran, Ertzaintzak eta Guardia Zibilak 
jagoletza-lanak egin zituzten arren, lu-
rretik zein itsasotik, Muriola hondar-
tzan grabatutakoa ikusi ahal izan da; 
modu batean edo bestean, telesailaren 
jarraitzaile amorratuek Gorlizko hain-
bat puntutatik ateratako argazkiak eta 
bideoak egin baitituzte. Hala, jakina-
razitakoaren arabera, Tyrion Lannister 
eta Davos Seaworth pertsonaiak inter-
pretatzen dituzten Peter Dinklage eta 
Liam Cunningham aktoreak egon dira 

gurean, besteak beste; bi egunez gu-
txienez, lehorreratze txiki baten esze-
nak grabatu dituzte. Filmazio-lanak 
egin ahal izateko, 50 kamioi hurrera-
tu ziren udalerrira. Ondorioz, ikusmin 
itzela eragin du herritarren artean, Ro-
berto Muñoz alkatearen arabera. Modu 
berean, azaldu duenez, egun horietan 
bertako tabernek eskaeren igoera na-
baritu zuten. Alkateak uste du, beste 
hainbat lekutan gertatu den bezala, 
udari begira telesailak eragin turistiko 
nabarmena izango duela udalerrian; 
«jarraitzaile ugari hurreratzen da fil-
maketa-lanak egin diren lekuetara, eta 
horretaz baliatuko gara». 

Game of thronesen grabazioak 
eragina izango ei du turistikoki

Arkeologia-inpaktu txostenik 
egin ez dutela uste dute

Berango

Tafoni duen hareharria bota dute. © EDESTIAURRE

Barrika

Urria amaitzear dago, hortaz, bada 
garaia azarora begira ipintzeko. 

Hori dela-eta, Berangoko KZ Guneak 
datorren hilabetean antolatuko dituen 
ikastaroen berri eman du daborduko. 
Tailerrak aurrez aurrekoak edo online 
egitekoak izango dira, gaiaren arabe-
ra. Aurrez aurreko sei ikastaro egongo 
dira, eta horietan bakarra izango da 
euskaraz, IT txartela ateratzekoa, hain 
zuzen ere. Hori datorren azaroaren 

28an izango da, astelehena, 11:00etatik 
13:00etara. Horrez gainera, online taile-
rrak egongo dira, berbarako Pinterest, 
Wordpress, Instagram, LinkedIn, Twit-
ter, Dropbox eta Facebook sare sozialak 
zelan erabili ikasteko. 4 ordu iraungo 
duten saioetatik 40 ordukoetara bitar-
teko saioak daude, gaiaren arabera. 
Lehenengoa azaroaren 7an hasiko da, 
Pinterest sare soziala jorratuko du. 

harremanetarako: tutor.berango@kzgunea.net

KZ Guneak tailer ugari 
antolatu ditu datorren hilerako

Plentziako Isuskitza auzoko 
bizilagunak sinadurak ba-
tzen hasi dira auzune horre-
tatik Urdulizko ospitaleraino-

ko autobus-zerbitzua eskatzeko. Foru 
Aldundiak Bizkaibusen geralekuak 
eta bideak ezartzeko ikerketa egin ei 
du, eta horretatik kanpo gelditu dire-
la salatu dute Isuskitzakoek. Halere, 
jakinarazi dutenez, eskaera hori Plen-
tziako Udalbatzak onartuta dauka, 
eta Aldundiari jakinarazi zion. Hori 
dela-eta, eginbeharrari lotu eta sina-
durak jasotzen hasi dira Change.org 
plataformaren bidez. Bere aldetik, Biz-
kaiko Foru Aldundiko Garraio Depar-

tamenduak jakinarazi du auzo horre-
tako bizilagunek metroz joan beharko 
dutela ospitalera, «Plentziako gainon-
tzeko guztiak bezala». 

Bestalde, Bizkaiko Garraio Par-
tzuergoak jakinarazi duenez, Urduliz 

eta Plentzia arteko kilometro bat bai-
no gehiagoko trenbidea egokituko du, 
segurtasuna hobetze aldera. Hala, ibil-
bide horren hiru bihurgune hobetuko 
dituzte. Modu berean, Plentziako gera-
lekuaren 2. bideko nasa berrituko du. 

Isuskitza auzoko 
bizilagunak sinadurak 
batzen hasi dira Urdulizko 
ospitalera joateko 
autobusa eskatzeko.

Sinadurak batzen dabiltza Change.org plataformaren bidez. 

Udako eguraldi ona atzean utzi 
arren, udagoienak ere giro eta 

paisaia koloretsu eta paregabeak utz 
ditzake mendian ibiltzeko. Kontuak 
hala, mendiaz gozatzeko egundoko 
aukerak izan daitezke Gorlizen antola-
tuko dituzten martxa nordikoak, doa-
ko tailerrak dira. Lehenengoa urriaren 
8an egin zuten, hasiberrientzat; hale-
re, azaroan eta abenduan beste hiru 
saio prestatuko dituzte. 

Lehenengoa azaroaren 6an, dome-
kan, izango da, 10:00etatik 12:30era. 
Hori kirol honetan eskarmentua du-
tenentzat izango da, eta «ibilbide go-
rria» egingo dute. Hasiberriek, berriz, 
azaroaren 20an izango dute gozatze-
ko aukera, 10:00etatik 12:00etara, eta 
«ibilbide berdea» eta «urdina» egingo 
dute. Abenduaren 4an, ostera, «ibilbi-
de beltza» egingo dute, aurreratuen-
tzat, 10:00etatik 13:00etara. 

info+: www.gorliz.eu

Martxa nordikoan 
trebatzeko hainbat 
saio antolatu dituzte

Gorliz

Uribe Kosta

Uribe Kostan Plentziako Uda-
la izan zen Berdintasun-or-
denantza bat onartu zuen 
lehenengoa, 2014ko aza-

roaren 25ean, hain zuzen ere. Hurren-
go hilabeteetan batu zitzaizkion Barri-
ka, Lemoiz eta Urdulizko udalak, eta 
azkenik, iazko maiatzean, Gorlizkoa. 
Aurten, berriz, Uribe Kostako Zerbi-
tzu Mankomunitateak onartu berri du 
Emakume eta Gizonen Arteko Berdin-
tasun Politikarako Ordenantza. Uribe 
Kostako Mankomunitateko teknika-
ri Esti Anitua Vallesek azaldu duenez, 
uztailaren 27an egindako Udalbatza 
Osoak onartu zuen testua, eta urriaren 
13tik aurrera martxan dago. Uribe Kos-
tako Mankomunitateak onartu duen 
eta abian ipini den Berdintasun-or-
denantza EAEko Berdintasun Planak 
ezartzen duenagaz bat datorrela azal-
du du Anituak, «baina gure eskualde-
ko beharrizanetara egokituta». Hala, 

onartutako testuak Mankomunitatea 
osatzen duten administrazioari, eta ha-
lakorik egonez gero, haren erakunde 
autonomo eta publiko guztiei aplikatu-
ko zaie, baita Mankomunitateagaz lan-
kidetza-hitzarmenak edo kontratuak 
izenpetzen dituzten erakunde priba-
tuei ere. Hala, Berdintasun Zerbitzuak 
arlo ezberdinetan egin beharreko gau-
zak azaltzen ditu, besteak beste; Gizar-
te Zerbitzuetan indarkeria kasuetan 
nola jokatu, aurrera eroan beharreko 
hezkidetza-proiektuak edo jaietan ber-
dintasunaren aldeko zeintzuk ekintza 
egin behar dituzten jasotzen ditu. «Ber-
dintasun politiketan aurrera egiteko 
beste urrats bat da. Badakigu berdin-
tasuna lortzeko arauak ez direla nahi-
koak, baina gutxienez aurrera egite-
ko pauso bat da», dio Berdintasuneko 
teknikariak. Horrez gainera, Manko-
munitatearen azpiegitura eta organo 
guztietan parekidetasuna zeharka lan-

tzeko aukera ematen du Ordenantza 
berriak. Laburbilduz, onartutako tes-
tuaren helburua da emakumeen eta 
gizonen berdintasuna Mankomunita-
tearen esku-hartze arloetatik sustatzea. 
Hala, honakoak hartuko ditu: berdinta-
sun-balioak sustatu eta bultzatuko ditu 
hezkuntza-eremuan; sexu-aukera eta 
genero-identitatearen askotarikotasu-
na errespetatzea; berdintasuna erres-
petatzen duen lekuko kirol-politika pu-

blikoa diseinatu eta ezarriko du; jaietan 
berdintasunaren alde jokatu; inguru-
menean genero ikuspegia txertatu; eta 
indarkeria matxista zapaldu. Azken ho-
rretan, oldartze mota hori zer den defi-
nitu, jarduteko esparru orokorra iden-
tifikatu, neurriak egokitu, prebentzio, 
sentsibilizazio eta ikerketa lanak egin, 
prestakuntza bermatu eta baliabideak, 
arreta eta babesa eskaintzea aurreikusi 
du Mankomunitateak, besteak beste. 

Berdintasuna 
lantzen hasteko
Emakumeen eta Gizonen Arteko Berdintasun 
Politikarako Ordenantza martxan ipini du Uribe Kostako 
Zerbitzu Mankomunitateak. Uztailean onartu zuten.

Urriaren 13an ipini zuten martxan Berdintasun-ordenantza.

Inoiz baino eskaintza zabalagoa-
gaz dator Errigora ekimena. Izan 
ere, aurtengo kanpainak 20 ekoiz-
leren produktuakaz otzara bi es-

kainiko ditu: beltza eta zuria. Horie-
takoren bat eskuratu gura dutenek 
azaroaren 8ra arte egin ahal izango 
dute eskaria, 50 euroren truke. Sakiak 
eskatzeko (gero, batzeko ere bai) 10 
leku egongo dira Uribe Kosta eskual-
dean: Erandioko Gau Txori Kultur El-
kartean, Algortako AEK euskaltegian, 
Ardaska dendan, Itzubaltzeta/Romo-
ko Branka tabernan, Getxoko udal 
euskaltegian, Algortako San Nikolas 
ikastolan, Gorlizko Jentilbaso AEK eus-
kaltegian, Leioako AEK euskaltegian, 
Betiko ikastolan eta Plentziako AEK 
euskaltegian eskatu ahal izango dira. 

Horrez gainera, Internet bidez ere ha-
rremanetan pin daitezke ekimenaren 
antolatzaileakaz zein bultzatzaileakaz. 
Errigora Euskal Herria oinarri eta elkar-
lana lanabes dituen ekimen herritarra 
da. Nafarroa hegoaldea du ardatz eta 
«euskara ofiziala ez den eremuan» era-
gin gura du, eremu horretakoak propio 
diren produktuei Euskal Herrian bidea 
emanaz, euskaratik, euskararako eta 

euskaraz. Hala, egunetik egunera gero 
eta zabalagoa den lagunarte batek 
ematen dio gorputza ekimenari; ilu-
sioz eta anbizioz dabiltzan herritar, ne-
kazari, euskaltzale, ekoizle eta kontsu-
mitzaileez osatutako sare batek. «Gure 
txikitasunetik elkarlan handi bat gau-
zatu nahi dugu Nafarroak Euskal He-
rria behar duelako eta Euskal Herriak 
Nafarroa», azaldu dute. 

Errigoraren otzarak eta euskara
Aurten 20 nafar ekoizle 
batu dira ekimenera; 
gainera, saski bi eskainiko 
dituzte: beltza eta zuria; 
50 euroan, bana.

info+: www.errigora.eus.

Datuak
saski mota bi
Beltza (50 euro)
Oliba-olio birjina estra, mahats-zukua, 
potxak, melokotoi-marmelada, arbendolak, 
borraja, pikillo-piper mamia, ardo 
beltza, ozpina, melokotoia almibarrean, 
orburu-bihotzak eta pikillo-piper osoak.
Zuria (50 euro) 
Txokolatezko gutiziak, pasta, arroza, 
polboroiak, madaria almibarrean, 
eskalibada, pikillo-saltsa, ardo beltza, 
ozpina, melokotoia almibarrean, 
orburu-bihotzak, pikillo-piper osoak eta 
zainzuri estra lodiak.

Non eskatu
Erandio 
Gau Txori Kultur Elkartea.
Getxo 
AEK euskaltegia (online bidez ere eskatu 
daiteke), Ardaska denda, Branka taberna, 
Getxoko udal euskaltegia eta San Nikolas 
ikastola.
Gorliz 
Jentilbaso AEK euskaltegia.
Leioa 
AEK euskaltegia eta Betiko ikastola (online 
bidez ere eskatu daiteke).
Plentzia 
AEK euskaltegia.



Kultura

Frankismoaren aztarnei begira ipini-
ko gaitu Francoren bilobari gutuna 

antzezlanak, erregimen hari «auzi sin-
bolikoa» egiteraino, Erika Olaizola ak-
toreak aurreratu duenez. Artedrama 
konpainia leioaztarrak sortu du obra, 
Dejabu Panpin Laborategia eta Le Petit 
Théâtre de Pain konpainiakaz elkarla-
nean. Unai Iturriagak eta Igor Elortzak 
idatzi dute, eta Ximun Fuchs da zuzen-
daria. Oholtzaren gainean Ander Lipus, 
Patricia Urrutia, Pako Revueltas eta Eri-
ka Olaizola izango dira, besteak beste. 
Astelehenean aurkeztuko dute jendau-
rrean Luhuson (Lapurdi), eta azaroa-
ren 18an antzeztuko dute Leioan. 

info+: www.franco.eus

Javier Liñera Cardas Getxon jaiota-
ko aktore sopeloztarra protagonista 

duen Barro rojo antzezlana aukeratu 
dute Parisko Don Quijote festibalean 
taularatzeko. Jaialdi garrantzitsu ho-
rrek 25. edizioa ospatuko du aurten, eta 
Liñerak antzezten duen obra ikusi ahal 
izango da bertan, Etxepare Euskal Ins-
titutuari esker. Emanaldia azaroaren 
28an izango da. Barro rojo-k homose-
xualek frankismoan jasandako errepre-
sioa lantzen du; drama, komedia eta 
kabareta generoak nahastuta. «Jendar-
teak ez daki kontzentrazio-esparruak 
egon zirenik, ezta gayentzat kartzela 
bereziak zeudenik ere...» akordura eka-
rri zuen Liñerak iaz, estreinaldian. 

Francoren bilobari 
gutuna antzezlana 
estreinatuko du urriaren 
31n Leioako Artedramak

Javier Liñera artista 
sopeloztarraren Barro 
rojo antzezlana, Parisko 
Don Quijote jaialdian

Artisten topaleku
Getxoarte-Artium saria eta 2.000 euro emango dizkiote epai-mahaiak aukeratuko duen lanaren egileari.

Ekitaldi batzuk
Azaroak 4, barikua
11:00 Inaugurazioa.
17:00 Bisita gidatua Getxoartetik, Programa 
Orokorreko artistakaz.
19:00 Bisita gidatua Nora Aurrekoetxeagaz.
19:00 Usoa Fullaondo artistaren berbaldia.
20:30 Jaime de los Ríos eta Lander 
Etxebarria Algortako Musika Eskolako 
kideen kontzertua.

Azaroak 5, zapatua
12:30 Bisita gidatua Nora Aurrekoetxeagaz.
17:00 Komisarioen topaketa eta berbaldia.

Azaroak 6, domeka
11:00 Bisita gidatua Nora Aurrekoetxeagaz.
12:30 Umeentzako «Lauki zuzenak eta 
espazioak» tailerra, Teo Arkibiriakegaz.
16:00 Elkarrizketa irekiak, EHUko Arte 
Ederren Fakultateko ikasleakaz.
18:30 Eduardo Hurtado  Getxoarteren 
egitarau-zuzendariaren berbaldia.

Getxoarte Praktika Garaiki-
deen Aretoaren aurtengo edi-
zioak 2014an hasitako bidea-
ri jarraituko dio, gaur egungo 

artearen mundua zabaltzeko eta jen-
deari hurreratzeko; horretarako, bost 
programaz baliatuko da. Alde bate-
tik, Programa Orokorrak ordezkaritza 
komertziala ez duten artisten 30 dizi-

plinarteko proposamen hartuko ditu, 
banakakoak zein taldekakoak. Proiek-
tu horietatik 12 euskal artistenak dira, 
eta gainerako 18ak beste jatorri ba-
tzuetako sortzaileenak. Beste alde ba-
tetik, Programa Hezigarrian, artistek 
zein bisitariek hainbat ekitaldiz goza-
tzeko aukera izango dute, berbarako 
helduentzako bisita gidatuak eta tai-

lerrak. Umeentzako tailerrak ere izan-
go dira Getxoarten, gaztetxoek sor-
kuntzaren mundua ezagutu dezaten 
modu ludikoan. Bestalde, Programa 
Kuratoriala ere egongo da; horretan, 
artista eta arte-komisarioen esperien-
tziak eta ikuspegi profesionala gertu-
ratuko dizkie Programa Orokorreko 
artistei zein azokan egongo den jen-
deari. Horiez gainera, Programa Za-
balduan, artearen mun dua eta ho-
rregaz zerikusirik ez duten beste arlo 
batzuk jorratuko dira. Aurten, grafis-
moa lantzen duen La Taller gunea eta 

Fem Box ikerlana izango dira prota-
gonistak. Fem Box hautatu dute Pe-
rimetroak beka jasotzeko. Beka hori 
Getxoko Udaleko Berdintasun Arloa-
gaz eta Getxo Kirolak erakundeagaz 
elkarlanean bultzatu du Getxoartek, 
eta artearen bitartez lotzen ditu kirola 
eta generoaren ikuspegia, kasu hone-
tan emakumeen boxeoaren mundua 
du ardatz. Azkenik, Programa Eszeni-
koak era kutsiko du arte garaikideak 
eta diziplina eszenikoak uztartzen, 
dantza eta performanceak kasu. 

info+: Getxo.eus

Zapatuan, urriak 29, jokatuko dute 
Bizkaiko Bertsolari Txapelketa-
ko Udagoieneko Fasearen lau-

garren kanporaketa. Hitzordua Kul-
tur Leioako auditoriumean ipini dute, 
17:30ean. Bertan, eskualdeko bertso-
laririk ez da izango, baina bertsoaldi 
ederrak entzuteko aukera izango da. 
Protagonistak honako hauek izango 
dira: Ibon Ajuriagojeaskoa, Txaber Al-
tube, Joseba Artza, Joseba Barandia-
ran, Ander Elortegi eta Mikel Goiriena. 
Euretatik batek txartel zuzena lortuko 
du finalaurrekoetarako. Osterantzean, 
jokatutako hiru kanporaketen ostean, 
Algortako Bertsolari Eskolako (ALBE) 
kideek ez dute sailkatzea lortu orain-

dino, eta Zaldibarreko saiora arte itxa-
ron beharko dute puntu nahikorik du-
ten jakiteko. Imanol Uriak erraz dauka 
sailkatzea, eta Arrate Illarok eta Peru 
Vidalek, ostera, gaitzago. 

sarrerak: Bertsosarrerak.eus

Leioan jokatuko dute 
hurrengo kanporaketa

Eneko Abasolok irabazi zuen Sestaon. © BBE

Getxoarte Aretoa Areetako Xake Plazan zabalik 
egongo da azaroaren 4a eta 6a bitartean, goizeko 
11:00etatik gauera arte bisitatu ahal izango da, doan.

Xabi Aburruzaga trikitila-
ri portugaletetarraren kon-
tzertuaz gozatzeko aukera 
egongo da bariku honetan, 

Leioan. Musika-emanaldia Kultur 
Leioako Auditoriumean izango da, 

iluntzeko 09:00etatik aurrera; sarrera 
6 eta 12 euro bitartean egongo da sal-
mentan. Saio horretan, trikitilariak 
bere proiektu berria aurkeztuko du, 
Keltik izenekoa. Horretarako, Aitor An-
truejo (gitarra, aho tsa), Mikel Artieda 

(baxu elektrikoa), Igor Telletxea (per-
kusioa), Xabier Zeberio (biolin elektri-
koa, nyckelharpa) musikariak egongo 
dira Aburruzagagaz batera. Adituen 
arabera, Xabi Aburruzagak «betida-
nik» izan du musikarekiko pasioa eta, 
daborduko, erreferente bihurtu da tri-
kitiaren munduan. Musika-tresna ho-
rregaz, jaialdi ospetsuenen agerlekue-
tan ibili da eta izar ezagunakaz lan 

egin du, berbarako, Oskorri, Alasdair 
Fraser & Natalie Hass, Cristina Pato, 
Sharon Shannon, Carlos Núñez edo 
Gwendalegaz. 

Usadioa eta modernitatea lotzen 
ditu bere diskoetan: Bizkaiko Trikitixa 
(2007), Denboraren naufrago (2009), 
Ortigueirako Zelta Munduko Nazioar-
teko Jaialdian saritutako Geure (2013)  
eta argitaratu berri duen Keltik. «Me-
lodia herrikoiek eta berak sortutakoek 
irudimenezko bidaia egiteko gonbita 
luzatzen diote ikusleari, folk garbiene-
tik jazzen soinuetara doana», azaldu 
dute adituek.

Xabi Aburruzagaren biografia
Portugaleten jaio zen 1978an, eta 7 urte-
gaz hasi zen eskusoinua jotzen. Rufino 
Arrolari (Bizkaiko trikitilarien errefe-
rente historikoa) egindako bisita ba-
tean aldatu ei zitzaion dena; izan ere, 
trikitia bat eskuartean zeroala buel-
tatu zen etxera. Berak konposaturiko 
4 abestiren maketa eta bere lehenen-
go diskoa dira eman zituen lehenen-
goak; Santutxuko Karmelo ikastolari 
egindako abestia, alegia. Ordutik, ha-
maika abesti eta disko argitaratu ditu, 
soinu tradizionalak modernoagoak di-
ren batzuekaz nahastuta. Ondoren, 
DND zigilu diskografikoa sortu zuen, 
eta horren izenpean hainbat lan plaza-
ratu ditu. Bere azkenengo lana aurten 
aurkeztu du, irailean; horren doinuak 
ezagutaraziko ditu hilaren 28an, Kul-
tur Leioako Auditoriumean. 

Xabi Aburruzaga, Leioan
Keltik izeneko proiektu berriaz gozatzeko aukera eskainiko du portugaletarrak Leioan. © ABURRUZAGA

Trikitilari portugaletetarrak kontzertua eskainiko du 
urriaren 28an, Kultur Leioako Auditoriumean, 21:00etan.

Argia Ereiten sarirako 
izenak aurkez daitezke 

Azaroaren 4ra arte aukera egongo 
da Argia Ereiten Euskara Saria 
aurten nori eman proposatze-

ko. Getxoko Udalak ematen du saria, 
eta aurtengoa zazpigarrena izango da. 
«Euskararen gizarte erabilera babestu, 
sustatu edo hedatzeko zereginetan na-
barmendu diren erakunde, elkarte edo 
pertsona fisiko zein juridikoak gorai-
patzea» da ekimenaren helburua. Hau-
tagaiak aurkezteko inprimakia www.
getxo.eus webgunetik jaits daiteke eta 
euskara@getxo.eus helbide elektroni-
kora bidaltzea beharrezkoa da.

«Hautagaiak banakoak, taldeak, el-
karteak edo kolektiboak izan daitezke, 
beti ere getxoztarrak edo bizitzaz zein 
jardunbidez Getxon finkatutakoak ba-
dira», udal-iturriek azpimarratu dute-
nez. Kontuan hartuko dituzte proposa-
tutako «lan edo jardueraren kalitatea 
eta esanahia, euskararen normaliza-
zioan egindako ekarpena eta orain arte-
ko ibilbidea». Epaimahaia Imanol Lan-

da alkate getxoztarrak, Koldo Iturbe 
Euskara zinegotziak eta Getxoko Ahol-
ku Batzordeko kideek osatuko dute. 

Hurrenez hurren, Laura Lapeyra Za-
bala ikastetxeko IGEko kideak, Bittor 
Egurrola euskaltzaleak, San Nikolas 
ikastolak, Nahikari Ayo bertsolaritza-i-
rakasleak, Gobela ikastolak eta Josu 
Esnaola eta Alfredo Lopez de Gereñu 
euskaltzaleek jaso dute orain arte Argia 
Ereiten Euskara Saria. Elkarteek, eus-
kaltegiek, ikastetxeek edo norbanakoek 
proposa ditzakete hautagaiak. 

Azaroaren 4an, barikua, Vascos, bur-
galeses y riojanos primos hermanos 

1016-2016 izenburudun lana aurkeztu-
ko du gaur egun Berangon bizi den Al-
berto Díez Saiz (Gorliz, 1933) idazleak. 
Hitzordua 19:00etan ipini dute, Sopela-
ko Kurtzio kultur etxean; sarrera, doan. 
Saioa gaztelaniaz izango da. Díezek 
historia-ikertzailetzat eta dokumenta-
listatzat dauka bere burua; horren adi-
bide ondokoa: Berango, 40.000 años de 
historia liburua, 1990an plazaratu zuen 
eta pasa den urtean berrargitaratu. Gai-
nera, ez zen 15 urte atzerago idatzita-
koa berbaz berba kaleratzera mugatu; 
250.000 urte atzera eginez, Berangoko 
historiaurreko garaietan gehiago sa-
kondu zuen ikertzaileak iazko argital-
penean. Aipatutakoez gainera, beste 
dozena bat lan dauzka Díezek; horieta-
ko batzuetan Bizkaiko historiako hain-
bat gai dauzka berbabide, batez ere, 
errotei lotukoak; eta Burgosko hainbat 
herriren historiak ere bai. 

Alberto Díez historia- 
ikertzaileak bere azken 
liburua aurkeztuko du 
azaroaren 4an, Sopelan

Iazko sarituak, garaikurra eskuan.

Hutsaren saltzaileak
hain dira abilak,
merkantzia sartzeko
truko biribilak.
Urria, azaroa,
berdin dio hilak,
Halloween, Domu Santu...
salgai daude hilak!

DANIEL 
DE MIGUEL 
AvEcILLA 
Bertsolari algortarra

Hitza emanda

HIRUKAk proposatutako hitz 
baten harira, ALBEko kideek 
bertso bat jarriko digute atal 
honetan, astero-astero.

Hilak

Haur Hezkuntzako bigarren zikloko zein Lehen Hezkuntzako lehenengo zikloko ikasleei, irakasleei, begiraleei eta gurasoei dago zuzenduta Dardara.

KEPA UGARTE MARTIARENA 

Zelan bururatu zitzaizun Dardara he-
ziketa-proiektua sortzea?
Dardara heziketa-proiektua urte asko-
tan egon da «kozinatzen» nire buruan. 
Ogibidez, gizarte-hezitzailea naiz; la-
nean izandako esperientzien bidez, 
gure artean, kezkak eta zalantzak so-
rrarazten dituzten errealitate konkre-
tu batzuk daudela nabaritu izan dut 
egon naizen familia eta eskola bakoi-
tzean. Hori horrela, interesgarria eta 
beharrezkoa iruditu zitzaidan esparru 
bat sortzea, era kolektibo batean, ho-
rien inguruan hausnartu ahal izate-
ko. Izan ere, dauzkagun zalantzak edo 
kezkak isilpean mantentzen ditugu 
askotan. Holakoak partekatzea lasai-
garria da.

Zertan datza egitasmoa?
Adimen emozionalean oinarritutako 
heziketa-proiektua da. Hainbat tailer 
eta solasaldien bitartez jorratzen ditu-
gu gizarteko errealitate desberdinak; 
baina, denak adimen emozionalaren 
ikuspuntutik aztertuta. Giza abileziak 
eta hazkuntza-prozesu egoki bat edu-
kitzeko guztiz beharrezkoak dira emo-
zioen kudeaketa eta ezagutza.

Tailer ezberdinak eskaintzen dituzu.
Adimen emozionala eta giza abileziari 
buruzko tailerra gurasoei eta hezike-
ta-eragileei zuzenduta dago. Gako ez-
berdinak ematen dizkiegu, emozioen 
kudeaketa errazagoa egiteko. Bestalde, 
bullyingak alarma izugarria sortu du gi-
zartean, azkenaldian; ematen du dena 

dela eskola-jazarpena edo ezertxo ere 
ez dela. Batetik bullyinga zer den argi-
tu, eta, bestetik, horrelako egoerak ze-
lan kudeatu erakutsi gura dugu.

Denbora zelan kudeatu ere lantzen 
duzue, ezta?
Behin eta berriro diogu ezertarako 
denborarik ez daukagula; kontua da 
egunak 24 ordu baino ez dauzkala, ez 
dago ordu gehiago ateratzeko modu-
rik. Tailer honen bidez, ordu horiek 
zelan aprobetxatu eta lehentasunak 

zeren arabera antolatu irakasten die-
gu gurasoei. Horrekin batera, kontuan 
hartzekoa da norberarentzako denbo-
ra beharrezkoa dela; batzuetan, es-
kolaz kanpoko jarduera askotara era-
maten dugu semea edo alaba, umea 
automata bilakatuz.

Bestalde, umeei begirako tailerrei 
dagokienez, zer eskaintzen duzue?
Batetik, jolasen bitartez, emozioak 
zeintzuk diren ikasten dute umeek, eta 
emozio horiek zer eragiten dieten. Bes-
talde, sorkuntza eta gorputz-adieraz-
penaren tailerra ere badago. Horiek de-
nak funtsezkotzat jotzen ditut umeen 
hazkuntza-prozesuan; izan ere, hez-
kuntza formalean gaitasun oso kogni-
tiboak garatzen dituzte, artearekin edo 
emozioekin zerikusia daukaten bes-
te diziplina batzuk alde batera utziz. 
Ideia da sormena garatzea, tresna mo-
duan erabili ahal izateko, bizikidetza 
positibo bat lortzeko. Musika eta dan-
tzarekin lan handia egiten dabiltza.

Zer lortu gura zenuke zure egitasmo 
honegaz edo honen bitartez?
Komunitatean eta hezkuntza-sisteman 
esparru bat izatea nahiko nuke; azken 
finean, hezkuntza-sareak sortzeko au-
kera izatea, gurasoen eta eskolaren 
arteko sareak. Alde handia dago es-
kolaren eta familien artean. Transmi-
sio-bide gutxi daude. Egitasmoaren 
helburu nagusietako bat da hori. 

«Eskola eta familien arteko 
sareak sortu behar ditugu»

Dardara heziketa-proiektua sortu du Maitane Aranaga 
Libano gizarte-hezitzaile erandioztarrak. Adimen 
emozionalean oinarrituta dago egitasmoa.

 Umeen sormena 
garatzea garrantzitsua 
da, bizikidetza positibo 

bat lor dezaten  

Kolore beltzak duen konno-
tazio goibel, triste, tragi-
koa aintzat harturik, nola 
barre eragin, zelan sortu 

umorea eremu lazgarri horretan? 
Sarkasmotik zer edo zer eduki 
behar sufrimenduari eta ezbeha-
rrari barre egin nahi horrek. 

Literaturan, batzuk aipatzea-
rren, Saki, Roald Dahl —eta ba-
tzuen ustez Kafka ere bai— izan 
ditugu maisu, gure Jon Mirande 
handia ahaztu barik; euskal lite-
raturan umore beltzezko harribi-
txi bat dastatu nahi duenak ira-
kur beza haren Eresi kantari: ez 
da zapuzturik geldituko irakur-
lea Goizean goizik balada miste-
riotsuaren remake moderno ma-
gistrala irakurrita.

Zineman Hitchcock handia da 
erreferente bat umore beltzaren 
erabileran eta bai gaurko Coen 
anaiak eta Tarantino ere.

Umorearen muga-mugan da- 
go, egon ere, gertakizun maleru-
sen inguruan irri egitea, ez bada 
nork bere patu latzari egiten dio-
netan, nork bere burua jartzen 
duenean barregarri. Puntu ho-
rretara heltzen direnak leudeke, 
nire iritziz, umore mota zail eta 
krudel horren gailurrean. 

Bi anekdota bitxi ekarriko di-
tut, biak ala biak norberaren he-
riotzari barre egiten diotenak.

Gorago aipatu dugun H. H. 
Munro «Saki» idazlearena da 
lehena. Lehen mundu gerran 
gaude. Obus baten eztandak sor-
tutako ketzaren erdian, Munro 
sarjentuaren ahotsa entzuten da: 
«Amata ezazue behingoz ziga-
rro madarikatu hori!» Esaldi xe-
lebrea esateaz batean-ia, bizia 
kenduko zion bala batek zulatu 
omen zuen idazlearen burua. 

Beste adibidea Groucho Mar-
xek bere hilobirako epitafio mo-
duan aukeratu zuen esaldia da, 
nahiz eta batzuen iritziz legenda 
hutsa izan: «Barkatuko didazue 
zutuntzen ez banaiz...». 

Eta hau guztia egia bazan edo 
ez bazan, sartu dadila kalabazan 
eta atera Derioko kanposantuan. 

Umore beltza: 
irribarrea izozten 
denean

JOKIN 
DE PEDRO
Idazlea

Umorea



Berbetan

«Belaunaldi gazteak 
xaxatzeko idazten ditut 
saiakera-liburuak»

Espero zenuen Euskarazko Saiakerako Euskadi Sa-
ria irabaztea?
Ezusteko itzela izan zen. Ospe handiko idazleak iza-
ten dira Euskarazko Saiakerako Euskadi Saria ira-
bazten dutenak: Jose Azurmendi Otaegi (Zegama, 
Gipuzkoa, 1941), Joseba Sarrionandia Uribelarrea 
(Iurreta, Bizkaia, 1958), Joseba Gabilondo Alberdi 
(Urretxu, Gipuzkoa, 1963)... Ni, ordea, ez nau inork 
ezagutzen. Ez nuen inondik inora espero.

Zelako garrantzia ematen diozu jasotako sariari?
Ekonomikoki, izugarrizko dirutza da, 18.000 euro; 
holako sari bat irabazita ez bada, denok ondo dakigu 
pentsatzeak eta hausnartzeak ez duela diru askorik 
ematen. Zentzu horretan, oso ondo dago. Horretaz 
gainera, norberaren autoestimurako primeran dago. 
Azkenik, ateak zabalduko dizkidan ala ez, horrek ez 
nau batere kezkatzen; oso ondo nago nagoen lekuan, 
eta ez daukat inolako asmorik beste inora joateko.

Orain arte egindako ibilbidea saritu egin dutela 
uste duzu?
Soberan, esango nuke nik; lehen aipatu bezala, 
Azurmendik, Sarrik eta Gabilondok daukaten ibil-
bideei erreparatuta... Nik, egia esan, zenbait argital-
pen baditut, baina oraindik gaztea naiz. Hain zuzen 
ere, saria ez zidatela niri emango pentsatzeko beste 
arrazoietako bat hori zen. Epaimahaiak esaten due-
nagatik, nolabait «ahots berri bat» saritu omen dute. 
Nik ez daukat oso argi zein izan den gakoa.

Nor izan zenuen akorduan saria jaso zenuenean?
Lehenik eta behin, emazteaz gogoratu nintzen; izan 
ere, familia daukagunok soberan dakigu horrelako 
lanak egiterakoan bikotekideak zama hori bere gai-
nean hartu behar duela. Horretaz gain, nirekin bate-
ra, lehiakide zen nire lagun min Eduardo Apodaka 
Ostaikoetxeaz (Bilbo, 1965) oroitu nintzen. Saria be-
rak irabaziko zuela uste nuen; Identitatea eta ano-
malia bere lana kristoren liburu puska da-eta. Saria 
jasotzerako orduan, eskerrak emateaz gain, horixe 
bera esan nuen: sorpresa izan dela niretzat idazle 

gaztea naizelako; eta, horretaz gain, Eduk merezi 
zuela esan nuen, ibilbide oparoa daukalako. 

Zer estimatzen da gehiago: dirua edo aipamena?
Zorionez, ez daukat behar ekonomiko handirik; eta 
ospeari dagokionez, ez dut behar. Beste nonbaiten 
esan nuen ez naizela plaza-gizona, ez naizela ego 
handikoa; nahiago dut ezkutuan egon. Kasu hone-

tan, diruak mesede handiagoa egin dit, sariaren os-
peak berak baino gehiago.

Zer nabarmen dezakezu Tartaroa. Mina, boterea 
eta mina saiakera-liburuaz?
Batetik, Juan Ignacio Artzuaga antropologoak eta 
beste batzuek esaten dute mitologiak dagokion le-
kua berreskuratu behar duela; neuk ere horren alda-
rria egiten dut. Liburuan, Tartaroa bera, izatez, izaki 
mitologikoa da. Horretaz gain, kapitulu bakoitzeko 
abiapuntua mito bat da beti; izan ere, mitoek, aspal-
dikoak edo berriak izan arren, beti daukate nolabai-
teko harreman estua errealitatearekin. Niri, gainera, 
balio zaizkit metafora gisa gaur egungo egoera ere 
ulertzeko. 

Bestalde, irakaslea naizenez, nire ikasleak eta be-
raiekin dauzkadan eztabaidak izaten dira idazteko 
pizgarria. Beti dago zalantza gazteak despolitizatu-
ta ote dauden edo inplikatzen diren... Horri dagokio-
nez, oso ezkorra naiz; etortzen zaizkidanean, no-
raezean dabiltzala eta politikaren inguruan nahiko 
ezjakinak direla sumatzen dut. Beste arrazoi bat da 
horrelako liburuak idazteko. 

Epaimahaiaren arabera, «egungo pentsamendu fi-
losofikoetan gako diren eztabaidetan sakontzeko» 
aukera ematen duten gogoetak plazaratu dituzu.
Gehiegi esatea dela uste dut. Eskertzen dira hitz ho-
riek, baina, lehentxeago ere esan dizut: ni ez naiz 
neure burua estimatzen duen horietarikoa. Egia da, 

 Ezin da gaur egungo arazo 
bat bera ere ulertu globalizazioa 
ulertu barik. Harrapatuta gaude; 

saihestezina da  

testuA: KEPA UGARTE MARTIARENA / ArgAzKiA: HODEI TORREs

Mitxelko Uranga Alvarez (Berango, 1978) idazleak irabazi du Euskarazko Saiakerako 
Euskadi Saria, Tartaroa. Mina, boterea eta egia (Pamiela, 2015) liburua dela-eta. Globalismoa 
eta kontsumismoa dira lan horren hari nagusiak. Gaur egun Gorlizen bizi den berangoztarra 
Filosofian doktorea da. Gai hori irakasten du Sopelako Ander Deuna ikastolan.

Sinopsia
Desertua geroz eta handiagoa da, kuantitati-
boki zein kualitatiboki; ez dago, ordea, deser-
tuari muzin egiterik. Desertua gainera etorri 
zaigu, berriz ere, eta ez dago ihes egiterik. Zo-
rigaitza, atsekabea eta tristura nagusitu dira 
paraje lehor honetan, eta ez dirudi mugarik 
ezagutzen duenik. Leku guztietatik mundu 
hau posibleen artean hoberena dela eta kexa-
tzeko arrazoi nahikorik ez daukagula entzun 
ohi dugun arren, sintomatologiak ez du ho-
lakorik adierazten. Zoriontasuna inoiz baino 
gehiago eta nabarmenki ospatzen duen kul-
tura eta garaia bizi omen dugu, paradoxiko-
ki zoriontasunaren behar handien duen kul-
tura denean hain justu. Ustezko zoriontasun 
hipermodernoa desertuko baldintzek eragin-
dako ilusioa baino ez da, espejismoa. Basa-
mortuko gizarte mingarrian bizi gara egun, 
eguzkiaren eta harearen arriskuen menpe. 
Ongi etorri desertura!

neurri handi batean, egunerokoa badela planteatzen 
den guztia. Tesi filosofikoa egin nuenean, gai horiek 
jorratu nituen; hortaz, badago ikerlan bat eta gaur 
egungo analisi bat. 

«Egungo gizartearen beldurrak eta mamuak» ber-
babide dauzkazula ere esaten dute epaileek.
Jorratzen ditudan gaiak asko dira. Alde batetik, glo-
balizazioa daukat hizpide; izan ere, ezin da gaur 
egungo arazo bat bera ere ulertu globalizazioa ulertu 
barik. Horretan gaude harrapatuta; saihestezina da. 
Horri lotuta, globalizazioak dakartzan ondorioetako 
batzuk aipatzen ditut: guztientzat arazo bihurtu di-
ren ekologia, biktimizazioa, botere-harremanak...  
Baina, bereziki, herri-mugimenduen nolabaiteko po-
rrotaz edo ainguraketaz hitz egiten dut; eta horre-
kin batera, hiperkapitalismoaren kontsumismo bor-
titzaz. Ematen du hori dela gure utopia bakarra: ea 
lortzen dugun gero eta gehiago kontsumitzea, seku-
la ase barik. Globalizazioa eta kontsumismoa dira li-
buruaren haria.

Epaimahaiak dio «saiakera ulerterraza» erabiltzen 
duzula. Ahalegin berezirik egin duzu horretan?
Bai. Egia da tesi edo ikerlan bat egiten duzunean 
asko irakurtzen duzula, terminologia berri asko eza-
gutzen duzula, eta perspektiba galtzen duzula az-
kenean, erabiltzen duzun hizkuntz hori ulerterra-
za den ala ez nabaritzeko. Lehenengo trilogia idatzi 
nuenean, jendeak esaten zidan: «ez dizugu piperrik 

bere ulertu; ia modu ulerterrazago batean idazten 
duzun». Pamiela argitaletxearekin atera ditudan bi 
liburuetan, Tartaroa. Mina, boterea eta mina (2015) 
zein Eros(ki). Merkatuaren erotizazioa, erotismoaren 
merkantilizazioa (2012) saiakeretan, ahalegindu nin-
tzen hizkuntza ulerterrazagoa erabiltzen, eta epai-
mahaiak aintzat hartu du.

Euskal Herriaren inguruan ere idatzi duzu.
Espektroak trilogia euskal kulturaren eta nortasuna-
ren inguruko ikerketa bat da, esparru desberdinetatik 

begiratuta: antropologia, psikologia, filosofia... Hiru-
garren saiakera argitaratuta, «esanda dago dena» 
pentsatu nuen, eta pasatu nintzen nire bigarren kez-
ka horretara: kapitalismoa eta kontsumismo bortitza. 

Horrenbestez, pentsaraztea da zure helburua?
Saiakerak idazten ditugun guztion helburu nagusia 
hori dela uste dut, besteengan eragina izatea. Era-

gina zer nolakoa izango den ez dago igartzerik; bai-
na, printzipioz, hori da pizgarria. Lehen esaten nizun 
moduan, sikiera, ea nire ikasleak edo belaunaldi gaz-
te hauek xaxatzeko edo ernatzeko modurik dagoen. 

Zelan hartu dute saria Sopelako Ander Deuna ikas-
tolako zure ikasleek?
Ni baino askoz hobeto hartu dute; ni erabat lotsatu-
ta nengoen bitartean, «Zorionak zuri» abestia kanta-
tuz hartu ninduten. Gainera, nik ez nien ezertxo ere 
esan; beraientzat ere ezustekoa izan zen.

Zer da errazagoa eskolak ematea edo idaztea?
Nik biak maite ditut; biak plazer handiz egiten ditut. 
Bestalde, biek dituzte arazoak. Alde ilunagoa zeinek 
izango lukeen? Bada... eskolak emateak. Baina, ez 
eskolak emateak berak, inguruan dagoenak baizik: 
nagusi bat daukazu, burokrazia bat dago, guraso ba-
tzuk daude bakoitza bere pentsamoldearekin... Libu-
ru bat idazten duzunean, ordea, idazten duzu eta ez 
diozu inori inolako azalpenik eman behar.

Gogoko izango zenuke zure lana beste hizkuntza 
batzuetara itzultzea eta argitaratzea?
Euskadi Sariak beste 4.000 euro ematen ditu itzul-
pena egitea nahi baldin baduzu. Egia da inguruko 
elebakarrek maiz esaten didatela noiz demonio ida-
tzi edo itzultzen dudan zer edo zer gaztelerara. Nire 
apustua euskara hutsean idaztea da eta, gero, itzul-
penak badatoz, ondo etorriak izan daitezela. 

 Nire apustua euskara  
hutsean idazten jarraitzea da 
eta, gero, itzulpenak badatoz,  
ondo etorriak izan daitezela  



Kirolak

Getxo Saskibaloi Taldea, 
aparta izateko bidean

Fadurako harmailak bete egin 
ziren pasa den barikuan. Ez ze-
goen partidarik eta ez zuen inork 
hiruko zoragarririk bota 6,75eko 

marraren atzeko aldetik. Ez zen beha-
rrezkoa izan; ehunka lagunek arreta, 
gogo eta errespetu handiz jarraitu zio-
ten Bizkaiko klub klasikoa den Getxo 
Saskibaloi Taldearen aurkezpenari.

Aste-akabuetan ohi duten legez, 
kantxaren erdira atera ziren talde de-
nak, banan-banan; Bizkaiko eta eus-
kal saskibaloiaren kategoria denetan 
Getxoren koloreak defendatuko di-
tuzten jokalariak. Eskola Kiroletan da-
biltza 11 talde, minibasketean hasi eta 
gazte-mailaraino; federatutakoak, ha-
mabi dira. 13 emakumeek osatzen di-
tuzte, beste 10 gizonezkoek. Publikoak 
txalo-zaparradaz hartu zituen jokalari 
eta entrenatzaile denak.

Bihotz handiko kluba
Klubak duen talde-kopuru handia eta 
haietaz arduratzen diren entrenatzai-
leen ekarpena nabarmendu zituen 
Getxo Saskibaloi Taldearen presiden-
te Carlos Sergiok. Era berean, berba 
onak izan zituen zale-talde zabalaren-
tzat. Azkenik, azpimarratu zuen Fran 
García, David Saiz eta Alberto Lodeiro 
koordinatzaileek egiten duten behar 

handia. Harmailetakoek berretsi zi-
tuzten Sergioren goraipamenak, txa-
lo-zaparrada zaratatsu eta bero batez. 
Presidentearen ustez, kirol-elkarteak 
«bihotz handia» dauka. Horrez gaine-
ra, Getxo Saskibaloi Taldea «klub han-
dia» dela ziurtatu zuen ehunka lagu-
nen aurrean, hanka sartzeko inolako 
aukera barik. Izan ere, «azken urteo-
tan hazteko egindako lan onari esker» 
gaur egun «kirol proiektu ona» dauka-
tela agertu zuen. Horregatik, eskaera 
batzuk egin zizkien klubaren estamen-
tu denei. Hasteko, «klub handia» iza-
tetik «aparteko kluba» izateko bultza-
da eskatu zien batutakoei, nork bere 
ekarpena eginda. Elkarteak denak ha-
rroarazteko konpromisoa eskatu zien 
jokalariei eta entrenamenduetan eta 

partidatan nork bere onena eman de-
zan aholkatu zien, Getxo Saskibaloi 
Taldean pasatu zituzten garaiak go-
gora ekartzerakoan «zoragarria» izan 
zela esateko aukera izan dezaten he-
mendik hogei urtera. Baina gogorara-
zi zien «horretarako modu bakarra» 
dagoela, «egiten duzuen kontu orotan 
bihotzaren %100 ipintzea».

Eredugarriak izatea
Harmailetako zaleei, horietako asko 
eta asko jokalarien gurasoak direnei, 
Albert Einstein fisikariaren aipu bat 
oparituz, hurrengo eskaera egin zien 
taldeko presidenteak: «eredugarria 
izatea ez da hezteko modurik onena, 
bakarra baino». Horregaz batera, ere-
dugarriak izateko eskatu zien zaleei. 

«Partidetara joaten zaretenean, jen-
deak esan dezala Getxok zelako zale 
apartak dituen; zein ondo jokatzen 
duten; zein ondo irabazten duten; eta 
zein ondo galtzen duten ere bai», esan 
zien Faduran batutakoei Carlos Ser-
giok. Ostera, eskaera zuzenagoa egin 
zien kantxan zeuden gurasoei: «gure 
neska-mutilek ikasi behar duten egu-
netan kontuan har ezazue entrena-
mendua ere haien ikasketa-prozesua-
ren barnean dagoela», kirolak ere, 
«pertsona gisa heziko baititu». 

Bestalde, denei eskatu zien errea-
listak izatea: «hemendik oso jende gu-
txi biziko da saskibaloiaz. Espero de-
zagun baten bat egotea, guztiontzat 
pozgarria litzateke».

Akabuan, 2016-17 denboraldirako 
klubaren argazki ofiziala atera zuten 
kantxan bertan; gerora, Fadurako ga-
ragardotegian eguneko anekdotak eta 
liga eta txapelketa ezberdinetarako 
asmoak partekatu zituzten denen ar-
tean, mokaduren baten bueltan. Eki-
taldian, hurrengo gonbidatu hauek 
parte hartu zuten: Germán Monge Biz-
kaiko Saskibaloi Federazioaren pre-
sidenteak, Álvaro González Getxoko 
Udaleko Kirol zinegotziak eta Txutxo 
Sanz Bilbao Basket Fundazioaren or-
dezkariak, besteak beste. 

Jokalarien %55 emakumeak dira; entrenatzaile eta laguntzaileen artean, %30 dira, oraindino.

Klub handia da Getxo Saskibaloi Taldea, «aparta» ere izan gura du. Mezu horregaz,  
bere 23 taldeen aurkezpena egin zuen pasa den barikuan, Faduran. Denera, 257 jokalari,  
hamaika entrenatzaile, 3 koordinatzaile eta zaleen familia zabal bat dira.

Fadurako aurkezpenaz gaine-
ra, beste kontu batzuk ospatu 
ditu saskibaloi-klubak. Batetik, 

emakumeen gazteen eskola-taldeak 
garaipena lortu zuen denboraldiko 
lehenengo partidan, Ayalde ikaste-
txearen sariketa irabazita. Getxoko 
neskek Ayalde eta La Salle taldeak 
garaitu zituzten, ohiko partidatan, 

hirukoen jaurtiketan eta trebeta-
sun-txapelketan. Bestetik, umeen 
errendimendu-taldeko jokalari Mi-
kel Villanueva deitu du Bilbao Bas-
ket taldeak, Madrilen jokatuko diren 
Kopa txikiaren kanporaketetan parte 
har dezan, datorren zapatutik marti-
tzenera. Erlantz Pazos eta Javi García 
teknikoak ere han izango dira. 

Neska gazteak eta Villanueva

Fadura Tenis Klubak Estatu es-
painiarreko Lehenengo Mai-
lan jokatzeko aukera izan de-
zake, azaroaren hasieran. Pasa 

diren urriaren 15ean eta 16an, Biga-
rren Mailako Espainiako tenis-txapel-
dun titulua lortu zuen taldekako mo-
dalitatean, Faduran, Getxo Kirolak 
erakundeak utzitako instalazioetan. 
Finalerdietan, Zaragozari nagusitu zi-
tzaion, 5-0; finalean, Alacanteko Atlé-
tico Montemar taldearen aurka, antze-
ko emaitza izan zuen: 4-1. Horri esker, 
daborduko, kluba Estatuko lehenengo 
hamabi talderik onenen artean dago. 
Datozen azaroaren 5ean eta 6an, ran-
king horretan gora egin eta lehenengo 
mailara jauzia emateko aukera izango 

dute algortarrek. Data horietan, igoe-
ra-kanporaketa jokatuko dute Biga-
rren Mailako beste hiru kluben aurka. 
Honako helburuak izango ditu Fadu-
rak: jokoan diren Lehenengo Mailara-
ko txartel bietako bat lortu eta maila 
hori osatzen duten zortzi taldeetako 
bat izatea. Lehenengo partida Zarago-
zan jokatuko dute, Móstolesen aurka. 
Txemi Villanueva Fadura tenis-eskola-
ko zuzendariaren arabera, partida hori 
lurrezko pistan jokatzeak abantaila 
emango die algortarrei. Oztopo hori 
gainditzekotan, Zaragozako Casablan-
ca taldea gainditu behar izango luke-
te. Hala, orain dela hiru urte «gutxiga-
tik» galdutako aukera berreskuratuko 
luke Fadura Tenis Klubak. 

Fadurako tenislariak, igotzear

Faduraren talde nagusia harrobiko 17 jokalarik osatzen dute. © FTK

Basakick jaialdia 
egingo dute 
urriaren 29an

Datorren zapatuan, hilak 29, Urdu-
lizko Iparralde kiroldegian antola-

tuko dute Kick Boxing, Kick Light eta 
Light Contact borroka-modalitateen 
doako jaialdia. Basakick klubak ja-
kinarazi duenez, saioa 18:00etan ha-
siko da. Ordu horretan Kick Light eta 
Light Contact sariketak egingo dituz-
te. Parte-hartzaileak 8 eta 40 urte bi-
tartekoak izango dira, emakumezkoak 
eta gizonezkoak, eta hainbat mailatan 
lehiatuko dira. Sariketak amaitu on-
doren, 20:30ak aldera, Kick Boxingeko 
borroka-erakustaldia izango da. 

info+: Basakick.net

Athletic Herriz 
Herri ekimenak 
Leioa poztu du

Pasa den domekan, Athletic Herriz 
Herri ekimena ospatu zen Leioako 

Boulevarden, goizean. Hiru eta zortzi 
urte bitarteko dozenaka neska-mutilek 
gozatu ahal izan zuten jolasgune ba-
tez, pertsona-futbolin batez, txikigune 
batez, aurpegiak margotzeaz, iturri- 
eta irudi-tailerrez eta photo callaz. Era 
berean, euren zuri-gorritasuna ager-
tzeko hainbat aukera izan zituzten: 
trebetasun jokoan baloi adimendua 
mugiaraziz, tartean. Ekitaldian izan zi-
ren Ricardo Mendiguren Athletic Fun-
dazioaren zuzendaria eta Mari Carmen 
Urbieta alkatea, besteak beste. 

Umeen Bizikleta Festak amaiera 
eman zion Elkar Kirolak txirrin-
dularitza-elkartearen denboral-

diari, pa sa den urriaren 16an. Berango, 
Erandio eta Leioako udalek sustatu-
tako elkarteak balantze ona egin du 
jaialdiaz. Euria izan arren, 4.000 per-
tsonak baino gehiagok parte hartu zu-
ten Erandiotik Berangora antolatuta-
ko ibilbidean eta geroko jardueretan. 
Baina egun horrek atsekaberako bidea 
ere zabaldu zuen: lau urteko elkar-
lan arrakastatsuaren ostean, Campos 
kontserba-enpresaren eta Elkar Kiro-
laken bideak banandu egin ziren. Ja-

vier García Elkar Kirolaken manager 
nagusiak azaldu duenez, «Conservas 
Camposentzat eta Salica enpresaren-
tzat esker-hitzak besterik ez ditugu, 
eskaini diguten elkarlanagatik». Era 
berean, Camposek Elkar Kirolaken 23 
urtez azpiko gizonezkoen taldeari es-
kainitako «lau urteok zoragarritzat» 
jo ditu Garcíak. Lau urte horietan Ba-
qué-Campos izenaren pean lehiatu 
dira Elkar Kirolakeko txirrindulariak.

Halere, taldeak datorren urtean ere 
segituko du, Baqué kafe-konpainiak 
eta Saroni bizikleta-enpresek babestu-
ta, 39. denboraldia egiteko. 

Elkar Kirolak babesteari 
utzi dio Camposek 

Denboraldi berriaren estreinal-
dia jokatu zuen pasa den as-
te-akabuan, Iruñean, Leioa 
Waterpolok. Azken minutuan 

zoritxarreko jokaldi bik eman zioten 
derbiaren garaipena Nafarroa Garaiko 
98’02 taldeari, 13-12 markagailu estu 
bategaz. Hala ere, emakumeen water-
polo-taldeak badauka zer ospatu.

Leioaztarrak zazpigarren aldiz eta 
seigarren urtez jarraian lehiatzen da-
biltza Estatu espainiarreko Lehenen-
go Mailan. Ohi den legez, Jon Lopezek 
entrenatzen duen «izurde urdin-ber-
deen» taldea oso gaztea da: zortzi jo-
kalarik 20 urte baino gutxiago baiti-
tuzte. Gainera, hasieratik egin duten 
moduan, harrobiko apustuari segida 
eman diote, eta iazko multzoa man-
tendu egin dute. Salbuespen bakarra 
Aida Bartolomé da, pasa den udan 
Bordeleko USB taldean jokatzen hasi 
baitzen. Leioa Waterpoloren golegi-
le nagusia izan zen iaz Bartolomé eta 
bera ordezkatzea erronka bilakatu da 

taldearentzat. Dena den, betiko filo-
sofiari eutsi diote, kanpoko fitxaketak 
egin barik. Hala, geratu den hutsunea 
Sakonetako harrobi umel eta abera-
tsetik tiraka bete dute. Izan ere, leioaz-
tarrak kontziente dira emakumezkoen 
waterpoloko eliteagaz lehiatzen dire-
la, «etxeko jendeak eta etxeko jendea-
rentzat egindako» proiektu bategaz, 
eta harro daude horretaz. Horregatik, 
Kataluniako Sant Feliu taldeagaz ba-
tera faboritoa den 98’02 nafarraren 
aurka galtzeak ez ditu leioaztarrak 
etsiaraziko. Are gutxiago, arerio ho-
riek biak jokalari berriakaz sendotu di-
renean, leioaztarrak partidak kontro-
latzeko kapaz direla ikusi dutenean, 
eta zaleak prest dituztenean eurakaz 
bidaiatzeko eta edozein igerilekutan 
animatzeko. Jon López teknikoaren 
ustez «taldea lotsagabeki gaztea da, 
horregatik uste dugu onena dela anbi-
zioa eta zuhurtasuna bateratzea. Au-
rreko denboraldiaren maila oso altua 
da eta horrek ez gaitu itsutu behar». 

Leioa Waterpolo, zazpigarrenez

Leioaztarrek Santa Eulaliaren kontra jokatuko dute Sakonetan, zapatuan. © LEIOA WATERPOLO

Getxon ere Askotariko 
Kirola programa, abian

Hiru baselizen 
herri-ibilbidea, 
Leioan, domekan

Pasa den apirilean abiatutako 40. 
urteurreneko ospakizunakaz au-

rrera segitzen du Leioako Euskal Kirol 
Zaleak elkarteak. Hala, domeka ho-
netan, hilak 30, Leioako hiru ermiten 
ibilbideari ekingo diote kirolzaleek, 
laugarren urtez. Izen-ematea egun 
berean egin ahal izango da Leioako 
Boulevarden, 09:00etatik aurrera; he-
rri-ekimena 09:30ean abiatu arte. 15 ki-
lometroko ibilbidea osatu eta Ondiz, 
Santimami eta San Bartolometik iga-
ro ondoren, indarrak berreskuratze-
ko aukera izango dute 12:30ean par-
te-hartzaileek, txitxi-burruntzia janez. 
Gainera, opariak egongo dira. 

Askotariko 
Kirola programa, 
domekan, Leioan

Leioako Eskubaloi Eskolak jakinara-
zi duenez, datorren urriaren 30ean, 

domeka, abiatuko dute askotariko ki-
rol-eskola, Sakoneta kiroldegian. Goi-
zeko 09:30etik aurrera, 4 eta 11 urte 
bitarteko neska-mutilek askotariko ki-
rol-jarduerez gozatu ahal izango dute: 
motrizitatea, koordinazioa, gorputza-
ren kontrola eta oreka landuko dituz-
te, besteak beste. Domekaro egongo 
da da eskola zabalik. Jarduerak doa-
koak dira eta bertatik pasatuz izena 
eman daiteke; era berean, posta elek-
tronikoz eta telefonoz ere bai. 

 
izen-ematea: balonmanoleioa@gmail.com

/ 688 698 568

Galeako olatu handien txapelke-
taren itxarote-aldia hasi da da-
borduko, datorren otsailaren 

28ra arte. Surfzaleak adi daude kos-
taldera sar daitezkeen ekaitzei, baten 
batek Punta Galea Challenge egiteko 
beharrezkoak diren olatu erraldoiak 
ekarriko ete dituen. Aurtengoa hamar-
garren edizioa izango da, iaz urteu-

rren biribila izan behar zena olatu ego-
ki barik pasatu eta bertan behera utzi 
ostean. Hori dela-eta, pasa den maia-
tzean, WSL Munduko Surf Ligak iraga-
rri zuen Punta Galea Challenge ez zela 
izango aurtengo BWT Olatu Handien 
Tourraren topalekuetako bat, QS Sail-
kapen Serieak bigarren mailako liga 
berriko proba bat baino. 

Punta Galea Challenge 
QS proba, itxarote-aldia

Getxo udalerriko neska-mutilek 
askotariko kirolaren denboral-
di berriari hasiera eman zio-

ten pasa den zapatuan, Itzubaltzeta/
Romoko Gobela kiroldegian; bertan, 
areto-futboleko partida bat jokatu zu-
ten. Getxo Kirolak udal-erakundeak 
udalerriko hainbat klubegaz eta ikas-
tetxegaz elkarlanean antolatutako es-
kola-kiroleko programa da Askotariko 
Kirola. Iaz, 1.000 ikaslek baino gehia-
gok parte hartu zuten. Denboraldi 
honetan, 21 kirol-modalitate ezagutu 
ahal izango dituzte Lehen Hezkuntza-
ko neska-mutilek. Aurtengo berrikun-
tza da paddle-surfa egiteko aukera 

eskainiko dutela lehenengo aldiz. Ho-
rrez gainera, honako kirol eta ariketa 
fisiko hauek ere izango dira aukeran: 
bela, arrauna, dantza modernoa, pati-
najea, arku-tiroa, piraguismoa, water-
polo eta surfa, besteak beste. Askotari-
ko kirolean parte hartu gura dutenek 
izena eman dezakete guraso elkarteen 
bitartez, edo ikastetxe bakoitzean ki-
rol-jarduerak koordinatzen dituzten 
pertsonakaz harremanetan ipiniz. Os-
tera, ikasketak herritik kanpo egiten 
dituzten ikasleek Getxo Kirolakera jo 
dezakete izena emateko. 

 
izen-ematea: ilacruz@getxo.eus

Getxo.eus/eu/getxo-kirolak



Denborapasa

Sudokua
Gogoan hartu 1etik 
9ra arteko zenbaki 
denek agertu behar 
dutela zutabe, 
ilara eta azpilauki 
bakoitzean.

Soluzioa

Ura
(Abenduak 21-Urtarrilak 19)

Opor luzeak behar dituzu! Pertsona zara eta ez 
makina bat. Bestalde, besteen beharrei ere adiago 
egon beharko zenuke: entzuteak ez dakar kalterik.

Hostoa 
(Apirilak 20-Maiatzak 19) 

Oraindino zabiltza kontu berari bueltaka... hasi 
zure bizitzako atal berri bat behingoz. Ez bihurtu 
arazo edozein huskeria.

Iratzea 
(Abuztuak 18-Irailak 16)

Lagunekiko harremana jagon behar izango zenuke. 
Azken finean, benetako adiskideek beti lagundu 
zaituzte, une onetan eta egoera txarretan ere bai.

Otsoa 
(Urtarrilak 20-Otsailak 18) 

Senideren bategaz eztabaidaren bat izango duzu-
nez, tentsio handia jasango duzu datozen eguno-
tan. Egin ahalegina eta lasaitu aisialdian.

Eguzkia 
(Maiatzak 20-Ekainak 18)

Jaramon egin jaten duzunari. Horrez gainera, na-
giak atera eta murgil zaitez naturan, dirudiena bai-
no errazagoa egingo zaizu-eta.

Meta 
(Irailak 17-Urriak 16)

Indar handiz hasi duzu ikasturte berria. Oso mo-
mentu ona da zure bizitza begi berriz ikusteko eta 
zeure buruari erronka berriak ipintzeko. 

Adarra 
(Otsailak 19-Martxoak 20) 

Lan-kontuetan maitasunezkoetan baino interes 
handiagoa duzula ematen du; besteek horrela 
ikusten dute, behintzat.

Garia 
(Ekainak 19-Uztailak 18)

Urduri eta narritagarri sentituko zara, eta lo egitea 
kostatuko zaizu. Oso umore txarrez zabiltza, zer-
gatik izango ete da?

Hazia 
(Urriak 17-Azaroak 15)

Lagun bati huts egingo diozu eta berehala damu-
tuko zara. Pertsona hori mindu ondoren, jokabi-
deaz aldatzeko komenientziaz ohartuko zara. 

Aitzurra 
(Martxoak 21-Apirilak 19)

Beti besteen eskakizunak asetzen zabiltza. Noiz 
hartuko duzu denbora apur bat zuretzat? Hasi egi-
ten aspalditik desiratzen dituzun kontuak.

Lastoa 
(Uztailak 19-Abuztuak 17) 

Arriskatzeko unea iritsi zaizu. Berria edo ezagu-
na denari beldur izan diozu beti, ez duzu pausorik 
eman birritan pentsatu barik. Aldatu!

Negua 
(Azaroak 16-Abenduak 20)

Bada zure gorputza zaintzen hasteko garaia. 
Behin baino gehiagotan ahalegindu zara, baina 
oraingoak behin betikoa izan beharko luke.

Horoskopoa

publi@hiruka.eus
944 911 337

Urtebetetze, 
ezkontza zein 
jaiotza...
Bidali zeurea!

Zorion  
agurrak

5€

Zorionak, Itzi Poni! Ardoa bezalakoa 
zara, neska! Noiz lotuko gara zurito 
batzuekaz ospatzeko? Besarkada 
potolo bat denon partez, muuuaa!

Itsasadarraren beheko aldean 
ere maite zaituen lagun-talde bat 
daukazula ahaztu ez dezazun... Zure 
urtebetetzea ospa dezagun!

Zu Lerinen eta ni Algortan, ez da 
erraza izaten elkar besarkatzea. Berba 
hauen bitartez, mila muxu oparitu 
gura dizkizut zure urtebetetzean.

ITZIAR
MUNGIA
Uribekostarron 
partez

ELIAN
BILBO
Kuadrillaren 
partez 

LALA
LERIN
Zuriñeren partez

Stock
Euskadi 

SARIA

Azaroaren 2a baino lehenago, 
helarazi erantzuna, 

zure izen-deiturak eta 
harremanetarako bide bat hona: 

hiruka@hiruka.eus
edo 944 911 337

azokarako 4 sarrera 
bikoitz dauzkagu, 
gura dituzu?
Azaroaren 4tik 6ra bitartean 
stock Euskadi azokaren  
XI. ekitaldia egingo da BEcen, 
Bizkaiko outletik handiena!  

Uribe Kostan ateratako argazkiaren hurbileko irudia duzu lehiaketa-atal 
honetako protagonista. NON eta ZERI ateratakoa den badakizu?

Lehiaketa. Non da?



Sopela, euskaltzale berrien begira

Sakonean

Agur, Aitxu!

Daborduko Aitxu! euskara-taldea historia da. 
Sopelan euskal kultura eta euskararen era-
bilera bultzatzeko asmoz, 2006an jaio eta 

batzen hasi ziren eta 2007ko ekainaren 1ean plazara 
jauzia egin zuen, «gure herrian euskararen erabile-
rari bultzada indartsu bat emateko». Erakundea aur-
keztu zuten bezain alai eta irribarretsu agurtu zuten 
pasa den aste-akabuan, egindakoaz harro.

Mikel Begoñak akorduan dauzka hasierako garai 
haiek. Berak dioenez, euskararen erabilera eskasa-
gatik «kezka genuen kuadrilla bat batu ginen, ba-
tzuk ikastolako gurasoak». Kontua «txarto» zihoala 
ikusten zuten eta horregatik «erabaki genuen zeozer 
egin behar genuela; hortik aurrera taldetxo bat ba-
tzen hasi ginen eta elkartea sortu genuen. Hasiera 
batean, kalean suspertze-lana egitea izan zen nora-
bidea, batez ere; erromeriakaz ere hasi ginen».

Hasierako urteetako «ilusioa» nabarmendu du 
Karmen Galdeanok. Elkartea abian ipini zuten ikus-
ten zutela «teorian, Sopela herri euskalduna zela, 
baina, gero, benetan, kalean ez zela bermatzen eus-
kara; ez ziren gune euskaldunak sortzen eta, agian, 
umeen kontuetan gelditzen zela dena». Elkartea jen-
daurrean aurkeztu eta hilabete batzuetara, sentsazio 

horiek egiaztatu zituzten. 2007ko abenduaren 27an, 
Aitxu!-k orduko inkesta soziolinguistikoek eskual-
deaz ematen zituzten datu batzuk iragarri zituen: 
«Uribe Kostako biztanleen %9,3k erabiltzen du eus-
kara normalean; baina are kezkagarriagoa da erabi-

lera gazteen artean: gazteen %2,8k baino ez. Umeek 
euskara gehiago (%15) badarabilte ere, laster, nera-
betasunera heltzeagaz batera, aurreko datu horieta-
ra jausten da portzentaia. Eta horrek burura daka-
kigu ondoko galdera: euskara bultzatzeko umeen 
artean egiten diren ekitaldiak, egokiak izan arren, 
badute jarraipenik ondorengo urteetan?».

Testuinguru hartan, ordurako erromeriak eta ber-
batxangoak antolatzen zituen elkarteak. Baina, Gal-
deanok kontatu duenez, «ikusten genuen ez ginela 

iristen herri euskaldun benetako bat sortzera». Ildo 
berean jardun da Begoña: «ikusi genuen pauso sako-
nago bat eman behar genuela eta, orduan, kanpaina 
luzeago eta pentsatuago batzuk garatzen hasi ginen, 
bai euskara teknikariagaz eta herrian dauden elkar-
te eta erakunde ezberdinakaz elkarlanean». Hortik 
etorri ziren kantaldiak eta euskararen aldeko sen-
tsibilizazio-kanpainak. Aitxu!-k «esparru ezberdine-
tan herrian lan egiten duten taldeakaz harremane-
tan ipini eta modu sinboliko batez kantaldian abesti 
bat kantatzeko eskatu» zien. 2008. eta 2013. urteen 
artean sei kantaldi eta hamar erromeria antolatu zi-
tuen euskara-taldeak. Orduan, «ikusi genuen bene-
tan lan handia dagoela egiteke; oraindino ere ikus-
ten dugu» dio Galdeanok: «diru asko inbertitzen da 
euskararen alde baina, gero benetan ez da fruiturik 
ikusten. Umeentzako pailazo-ikuskizunetara eta jo-
lasetara mugatzen ginen askotan; baina, benetan, ez 
ziren gauza serioak egiten. Orduan, herriko denda-
riakaz eta tabernariakaz hasi ginen gaia jorratzen».

Herriko dendetan eragiten
Hortaz, euskara erabiltzeko eremu berriak lantzen 
jardun zuen euskara-elkarteak. Berbarako, udale-
rriko merkatariakaz eta ostalariakaz erabilera area-
gotzeko planak martxan ipini zituzten 2010etik au-
rrera; zerbitzua euskaraz emateko gaitasuna zuten 
dendak identifikatuz eta ikurrak banatuz. Horregaz 
batera, doako euskarazko ikastaroak antolatu zituz-
ten dendarientzat. Galdeanoren iritziz, «oso espe-
rientzia ona» izan zen hura. Begoña ere iritzi berekoa 
da: «denda batzuetan ikusten da apurtu egin dela 

Ate bat itxi dugun arren, beste 
bat zabaltzen gabiltza, aukera 

bat dagoelako orain jende berriak 
euskararen alde lan egin dezan

sopelako Aitxu! euskara-taldeak azkenengo 
kantaldia egin zuen pasa den zapatuan. Hamar 
urteko ibilbide oparoa bete ostean, «agur» esan 
zuen. «Euskaldun temati berriei» eman gura dizkie 
lekukoa eta ondare osoa.IñIGO FERNANDEZ DE MARTIKORENA

lehen zegoen beldurra, ez zekitelako nor zen eus-
kalduna». Ikastaroak ere hainbat egin eta bultzatu 
dituzte: eskalada edo surf egiten zein txalaparta edo 
panderoa jotzen ikasteko, berbarako. Euskara-tal-
deak ateak itxi arren, ikastaro horiek ez daude arris-
kuan. Galdeanok baieztatu duenez, «horiek guztiek 
aurrera jarraituko dute. Gu abiatu ginen beraiekaz, 
baina, gaur egun, bakarrik jarraituko dute: gaur da 
eguna oraindino Peñatxurin, adibidez, ikastaroek ja-
rraitzen dutela. Gure helburua hori zen: ikastaroak 
euskaraz egitea, gaur egun, egiten jarraitzen dute 
udan. Txalaparta, panderoa… Meñakoz kultur elkar-
teak ere bere gain hartu ditu beste ikastaro batzuk… 
Esango nuke izpiritua egon badagoela, eta zabaldu 
dugula, eta hor gelditzen da behintzat».

Kirolean, euskaraz
Hurrengo urratsa zerbitzu publikoetan ere euska-
ra bermatzeko ahalegina egitea izan zen: kiroldegi-
ko jarduerak euskaraz ere izan zitezen elkarlanean 
jardun zuen euskara-taldeak Mankomunitateagaz, 
Udalagaz eta Serviociogaz, 2011n, besteak beste. 
Oroitzapen gazi-gozoa dauka Galdeanok esperien-
tzia hartaz: «beti topatzen ginen burokrazia edo Ad-
ministrazioak ipintzen dituen trabakaz, begiraleei 
arazoak sortzen genizkielako; jagole asko erdaldu-
nak zirelako. Ikastaroak sortu genituen eta orduan 
euskaltegiagaz hasi ziren arazoak… Euskara tekni-
kariakaz hainbat kontu antolatzen lanean hasi eta 
handik gutxira teknikariak aldatzen zituzten, berriak 
etortzen ziren, baina jarraikortasuna falta zen gau-
zak ondo egiteko. Gainera, beti ibili behar ginen zi-

negotzien atzetik, teknikarien atzetik… oso neketsua 
zen, oso fruitu gutxi ateratzeko trukean».

Etorkizuna
Azken urteotan, atzerantz egin du Aitxu!-k; alde bate-
tik, sei edo zazpi lagun baino ez dira batzen eta, beste 
aldetik, kideek denbora gutxi daukate. Galdeanoren 
ustez, «gauza puntualak egiteko ez genuke inola-
ko arazorik izango», baina zalantza du urtean behin 
erromeria bat edo bi egiteko segitzea mereziko lu-
keen: «horrek ez du lana ematen; baina, benetan, hori 
da gure helburua?». Erantzuna zuzena da: «benetako 
lana egiteko, beste tresna eta indar batzuk beharrez-

koak dira». Gainera, Begoñak azaldu duenez, «azken 
urte biko bilakaeran, apurka-apurka, taldeko antola-
keta jaisten joan da eta argi ikusten genuen amaiera 
heltzear zegoela. Orduan, pentsatu genuen amaiera 
on bat ematea». Gainera, «nahiz eta ate bat itxi dugun, 
beste ate bat zabaltzen gabiltza, aukera bat dagoela-
ko orain, jende berriak aurrerantzean euskararen alde 
lan egin dezan Sopelan; estruktura bat eginda dago, 
eta hori ere abiapuntu bat izan daiteke». Izan ere, tal-
deak iragarri duenez, «ez dugu gure hizkuntza gel-

dirik ikusi gura. Hori dela-eta, lekukoa pasatu gura 
genuke, beste batzuek beste 10 urteko txanda bete de-
zaten». Euren ustez «indar berriak beharrezkoak dira, 
ideia berriak, gogo berriak, euskaldun temati berriak. 
Hori da gure agurraren desioa».

Galdeanoren arabera, «lana badago egiteko» 
eta «oso atsegina» da, «ilusioz» hartuz gero. Aitor-
tu duenez, «gu jada zahartzen gabiltza». Begoñaren 
iritziz, «ez da gazteen edo zaharren kontu bat, gogoa 
daukanarena baizik. Gutariko batzuk, ez dakit, prest 
gauden jarraitzeko edo atzetik laguntzeko». Lagun-
tza-eskaintza hori berretsi du Karmen Galdeanok: 
«segitu gura duenak gure atea jo dezake, jakina, ha-
sierako laguntza eskuratzeko. Dena idatzita utziko 
dugu: non lan egin, zer egin dugun, dirua ere eskura 
utziko diogu jarraitzen duenari. Esperantza badau-
kagu gazteek edo beste belaunaldi batek lekukoa 
hartuko duela».

Dena den, Begoñak uste du erreleboa ez dela 
zertan eman behar, orain arte erabilitako moldeen 
arabera. Bere ustez, «euskararen ardura ez da talde 
baten gainean geratu behar. Euskararen ardura Uda-
laren, herriko elkarte guztien eta denon arteko kon-
tu bat da. Euskarak iraun behar badu, txipa aldatu 
behar dugu, goitik hasita, eta bitarteko praktiko eta 
eraginkorrak ipini behar dira».

Aitxu!-ren hamar urteak laburbildu ditu Mikel 
Begoñak: «sartu ginen eta helburu batzuk lortu di-
tugu. Gero helburu horiek batzuetan ikusten da oso 
laburrak direla, baina orokorrean kontu batzuk lortu 
ditugu. Sopelan dagoen giroa oraindino nahiko er-
dalduna da, baina zeozer aurreratu dugu». 

Beti topatzen ginen burokrazia 
edo Administrazioak ipintzen 

dituen trabakaz, begiraleei 
arazoak sortzen genizkielako

 © AITXU!

Hezkuntza, Hizkuntza Politika eta Kultura Sailak
(Hizkuntza Politikarako Sailburuordetzak) diruz lagundua

Aldizkari honek
Bizkaiko Foru 
Aldundiaren 
laguntza jaso du

Sasoia ez bada ere, oraindino ere eguzki izpiek 
gogotsu jotzen dute tarteka; hori dela-eta, 
epeltasun hori aprobetxatu guran, Algortako 
Portu Zaharrera hurreratu gara. Eskaileretan 

sugandilak legez, eguzkira begira gaudela, Portu 
Zaharra tabernara sartu eta sasoiko mokadutxo bat 
eskatu dugu, lehentxoago edandako Zuazo Gastón 
ardo ondua laguntzeko asmoz. Bada, udagoien bete-
betean murgilduta gaudenez, daborduko hasi dira 
inguruko mendietan onddoak neurria hartzen. Ho-
rrenbestez onddoz eta foiez beteriko kazolatxoa go-
mendatu digute, 11,5 euro ordainduta, lagun biren ar-
tean, itsasoari begira, basoetako zaporeaz gozatzeko 
egundoko aukera. Kazola hori zelan prestatzen den 

jakin gura duzue? Adi bada! Lehenengo eta behin, 
onddoak txiki-txiki zatitu, eta berakatzagaz salteatu. 
Ostean, irina eta okela-zukua gehituko diogu, sutan 
dugun bitartean. Bestalde, foie zati bi hartu eta alde 
bietatik txigortuko ditugu plantxan. Onddoa ondo 
salteatu ondoren, zukugaz eta irinagaz saltsa modu-
ko bat lortuko dugu; horren gainean ipiniko ditugu 
foie zatiak. Hori egin eta gero, kazola bat hartu, ura 
eta ozpina bota eta arrautza galdarraztatuko dugu. 
Arrautza denaren gainean ipini eta kazolatxo batean 
zerbitzatuko dugu. Amaitzeko, emaitzari kolore apur 
bat emateko, tipulina eta kipula erneak botako ditu-
gu gainetik. Hor duzue udagoienaz gozatzeko moka-
du itzela prest; goza egizue! 

Onddoz eta foiez beteriko 
kazolatxoa, itsasoari begira

Sukaldean

PORTU ZAHARRA TABERNA
Portu Zaharra 35, Algorta (Getxo)
Tel.: 944 602 033
www.portuzaharra.com 

OsAGAIAK: 
Onddoak, berakatza, foiea, arrautza, irina, ozpina, 
kipula erneak, tipulina eta okela-zukua.

Dastaketa fitxa
ARDOA: Zuazo Gastón ondua.
UPELTEGIA: Zuazo Gastón .
MAHATsAK:  %100 Tempranillo.
DAsTAKETA: Kolore distiratsua, 
granate kolore sakonduna alboetan 
teila ñabardurakaz. Askotariko aroma 
eta onduaren banilla eta haritza 
ukituakaz. Konplexua eta elegantea 
ahoan, orekatua eta zapore-ondokoa 
sakona eta iraunkorra.
Gomendagarria okel gorri, ehizaki, 
gisatu eta gaztakaz dastatzeko.
Zerbitzatu 16º eta 18º artean.
%13,5 alk. bol.

Nire lehenengo urtea da uniber-
tsitatean eta une batean ere ez 
digute azaldu zelan funtzionatzen 
duen errektoretzak; hortaz, ez da-
kit zer egin dezakeen.

EvA mAZás ARNoso
FERROL (GALIZIA)

Ikasleez gehiago arduratu, auto-
busen maiztasuna areagotzeko 
ahalegina egin eta unibertsitatea-
ren kontuen inguruko informazio 
gehiago helarazi beharko liguke.

kARmELE bUENAvIDA IbARRA
BILBO

EHUk eskaintzen dituen aktibita-
teen inguruko informazio gehiago 
zabaldu beharko luke, karreran la-
gungarria izan daitezkeen datua-
kaz, eta abarrakaz.

NEREA GoNZALEZ cALvo
BILBO

Ez dakit zeintzuk diren bere fun-
tzioak, baina ikasleen protestak 
kontutan hartu beharko lituzke. 
Halaber, birplanteatu beharko luke 
poliziaren presentzia EHUn.

oscAR GARcIA FERNANDEZ
GASTEIZ

Oinarrizko arazoa da ikasleriak ez 
dakiela zein den errektorearen egi-
tekoa; informazio gehiago eman 
beharko lukete, ez bakarrik e-mail 
bidez, hitzaldiak emanez-eta...

sERGIo mARTINEZ vEGA
PLENTZIA

Errektore berriak
zer erronka ditu?


